Job text
Ang kuwento ng Banal na Job

1    • 1 Sa lupain ng Us ay may lalaking nagngangalang Job. Ma​buting tao siya, matuwid at may pita​gan sa Diyos, at umiiwas sa masama. 2 May pito siyang anak na lalaki at tatlong anak na babae. 3 May pitong libong tupa siya, tat​long libong kamel​yo, limandaang pares na bakang nag-aararo, limandaang ina​hing asno at napaka​raming alila. Itinu​turing nga ang taong ito na pinakadakila sa lahat ng taga-Silangan.

4 Naging kaugalian na ng kanyang mga anak na lalaki na hali-haliling magkaroon ng handaan sa kani-ka​nilang bahay at anyayahan ang tatlo nilang kapatid na babae na kumain at uminom na kasalo nila. 5 At pagkatapos ng bawat handaan, ipinatatawag ni Job ang kanyang mga anak para dalisayin. Maaga siyang gu​mi​gising at nag-aalay ng sinunog na handog para sa bawat anak niya. Sinasabi niya sa sarili: “Baka nagkasala siya at lihim na nalapastangan ang Diyos.” Lagi itong gi​na​gawa ni Job.

6 Isang araw ay humarap ang mga anak ng Diyos kay Yawe, at kasama rin nilang dumating si Satanas. 7 Tinanong ni Yawe si Satanas: “Saan ka galing?”

Sumagot si Satanas: “Namasyal at nag​libut-libot sa lupa.”

8 Muling nagtanong si Yawe: “Napansin mo ba ang aking lingkod na si Job? Wa​lang sinuman sa lupa na simbuti at sin​​tuwid niya, isang taong may pitagan sa Diyos at umiiwas sa ma​sama.”

9 Ngunit ibinalik ni Satanas ang ta​nong: “Iginagalang ba ni Job ang Diyos nang wa​lang dahilan? 10 Di ba’t pina​nganga​lagaan mo siya, ang kanyang pamilya at la​hat niyang ari-arian? Pi​nagpala mo siya’t pinasagana; nag​kalat sa lupain ang kanyang mga kawan. 11 Pero subukan mong pinsa​lain ang lahat ng kanya – ewan ko lang kung di ka niya sumpain!”

12 Sinabi ni Yawe kay Satanas: “Nasa kapangyarihan mo ang lahat ng kanya. Pero siya mismo’y huwag mong gaga​lawin.” At umalis si Satanas sa harap ni Yawe.

13 Isang araw, habang nagsasalu-salo ang kanyang mga anak sa bahay ng kanilang kuya, 14 pumunta kay Job ang isa niyang tauhan at sinabing “Nag-aararo ang iyong mga baka at nangi​nginain naman sa malapit ang iyong mga asno 15 nang dumating ang mga Sabeo. Tina​ngay nila ang iyong mga baka at asno, at pinatay ang iyong mga alila. Ako lang ang nakatakas para magbalita sa iyo.”

16 Nagsasalita pa ang tauhan nang may isa pang dumating – “Tinamaan ng kidlat ang iyong mga tupa’t mga pastol at na​ubos. Ako lang ang naka​takas para mag​balita.”

17 Halos hindi pa ito natatapos mag​salita nang isa na namang tauhan ang dumating – “Sinalakay ng tatlong pang​​​​kat ng mga Kal​deo ang iyong mga ka​melyo at tina​ngay. Pinatay rin nila ang iyong mga alipin at ako lang ang naka​takas para mag​balita.”

18 Nagsasalita pa siya nang dumating ang iba pa at ibinalita kay Job: “Nag​ka​ka​inan at nag-iinuman ang iyong mga anak sa bahay ng panganay nilang kapatid 19 nang biglang umihip ang na​pakalakas na hangin mula sa disyerto. Hinampas ang bahay, at nagiba iyon at namatay ang lahat ng naroon. Ako lang ang nakatakas para magbalita.”

20 Tumindig si Job; pinunit niya ang kan​yang damit at inahit ang ulo. Duma​​pa siya sa lupa at sumamba. 21 Sinabi niya: 

“Hubad akong galing sa sinapu​punan ng aking ina,

hubad din akong babalik.

Si Yawe ang nagbigay, si Yawe ang mag-aalis.

Purihin ang kanyang pangalan!”

22 Sa kabila ng kalamidad na ito, hin​di nagkasala si Job ng paninisi sa Diyos sa paggawa sa kanya ng masama.

2    1 Minsan pang humarap kay Yawe ang mga anak ng Diyos, at kasama uli nilang dumating si Sa​tanas. 2 Tinanong ni Yawe si Satanas: “Saan ka galing?”

Sumagot si Satanas: “Namasyal ako’t naglibut-libot sa lupa.”

3 Muling nagtanong si Yawe: “Napansin mo ba ang aking lingkod na si Job? Walang sinuman sa lupa na mabuti at ma​​tuwid na gaya niya, isang taong may pi​tagan sa Diyos at umiiwas sa masama. Nananatili pa rin siyang ma​buti, at walang-saysay ang pagpilit mo sa aking pinsalain siya.”

4 Sumagot si Satanas: “Balat sa balat! Walang hindi ibibigay ang tao para sa sarili niyang buhay. 5 Subukin mong pin​salain ang sarili niyang buto’t laman – pag hindi ka niya sinumpa!”

6 Sinabi ni Yawe kay Satanas: “Nasa kapangyarihan mo siya. Pero huwag mo siyang papatayin.”

7 Umalis si Satanas sa harap ni Yawe at tinadtad niya ng malalaking sugat si Job mula talampakan hanggang sa tuktok ng ulo. 8 Kumuha si Job ng isang pirasong tisa at ipinangkaskas sa sarili habang nakaupo sa abo.

9 Kinausap siya ng asawa: “Patuloy ka pa rin ba sa pagiging matuwid? Sum​pain mo ang Diyos at mamatay!”

10 Sumagot si Job: “Nagsasalita kang gaya ng sinumang hangal. Kung tumatanggap tayo ng mabuti sa Diyos, bakit hindi natin matanggap ang masama?” Sa kabila ng lahat ng ito, hindi nagkasala si Job sa kanyang mga salita.

SImula ng mga tula ni Job

• 11 Nabalitaan ng tatlo niyang kaibigang sina Elifaz na Temanita, Bildad na Suhita, at Zofar na Naamatita ang kasawiampalad na sinapit ni Job. Nagkaisa silang sama-samang maglakbay para dalawin si Job at makiramay. 12 Nakita nila sa malayo si Job pero hindi nila ito nakilala. At nagsimula si​lang umiyak nang malakas, at winarak nila ang kanilang mga damit at naglagay ng ala​bok sa ulo. 13 Pitong araw at pintong gabi si​lang naupo sa lupa sa tabi ni Job. Wala silang masabi sa kanya sapagkat nakita nila ang matindi nitong paghihirap.

Sumpain ang araw ng aking pagsilang 
 3     1 Pagkatapos nito’y nagsalita si Job. Sinumpa niya ang araw ng kanyang pagsilang, 2 at sinabi niya:

3 “Maglaho nawa ang araw ng aking pagsilang

at ang gabi ng paglilihi sa akin.

4 Magdilim nawa ang araw na iyon

at huwag alalahanin ng Diyos,

ni sikatan pa ng liwanag.

5 Angkinin iyon ng anino ng kamatayan,

tabingan ng ulap,

at harangan ng kadiliman.

6 Maging madilim ang gabing iyon,

huwag ibilang sa mga araw ng taon,

huwag ipasok sa kanilang kabuuan.

7 Ang gabing iyon – a, nawa’y maging mapanglaw,

wala nawang makaabot na sigaw ng kagalakan.

8 Sumpain iyon ng mga namumuhi sa liwanag,

ng mga sa Diyablo tumatawag.

9 Magluksa ang mga tala nito sa bukanliwayway,

mawalang-saysay ang paghihintay sa liwanag,

at kailanma’y di makita ang liwayway,

10 dahil hindi niyon sinarhan ang sinapupunan

upang di ko na makita pa ang kahirapan.

11 Bakit di pa ako namatay nang isilang,

o sana’y wala nang hininga nang iluwal?

12 Bakit may mga tuhod pang tumanggap sa akin,

at dibdib na nagpasuso sa akin?

13 Noon pa sana’y natulog na ako’t namayapa

14 sa piling ng mga hari at mga pinuno ng lupa

sa ipinatayo nilang libingang mararangya,

15 o ng mga prinsipeng may gintong kapiling

at kinabuburulang may pilak sa loob.

16 Bakit hindi ako iniluwal na agas,

gaya ng ibang di nasilayan ang liwanag?

17 Doo’y walang nanliligalig na tampalasan,

doon namamahinga ang nanlulupaypay.

18 Doo’y maginhawa ang mga bilanggo,

walang naririnig na tinig ng bantay.

19 Doon ang maliit at malaki’y pantay-pantay, 

doon ang alipi’y walang panginoon.

20 Bakit binibigyan ng liwanag ang sawimpalad,

at ng buhay ang namimighati

21 na naghahangad ng kamatayan – ngunit wala naman –

at hinahanap nila ito higit pa kaysa kayamanan.

22 Natutuwa pa sila pagsapit sa libingan.

23 Bakit liliwanagan pa ang nasa kubling landas

at hinahadlangan naman ng Diyos sa lahat ng panig?

24 Pagdaing ang idinudulot sa akin sa halip na tinapay,

at parang tubig namang bumubuhos ang aking lungkot.

25 Pagkat sumapit ang kinatatakutan ko,

naganap ang pinangingilabutan ko.

26 Wala akong kapahingahan o kaginhawahan;

bagabag lamang, at walang kapayapaan!”

Walang taong matuwid sa harap ng Diyos

    4    • 1 Si Elifaz na Temanita ang sumunod na nagsalita:

2 “Payag ka ba kung may magsalita?

Sino’ng makapananatiling walang-imik?

3 Nagturo ka nga sa marami,

nagpalakas sa mga mahihinang kamay.

4 Itinayo ng salita mo ang nanlulupaypay,

pinatatag ang nangangatog na tuhod.

5 Ngunit ngayong sinapitan ng ligalig,

nang maabutan nasiraan ka ng loob.

6 Dapat ka bang magtiwala sa iyong kabanalan,

at umasa sa iyong kabutihan?

7 Alalahanin mo: sinong walang-sala ang nalipol,

saan napuksa ang matuwid?

8 Sa pagkakita ko, ang nag-aararo ng kasamaan

o naghahasik ng ligalig ay nag-aani niyon.

9 Pinawi sila ng hininga ng Diyos,

nililipol sa bugso ng kanyang poot.

10 Uungol at aangil ang leon,

ngunit malalagas ang mga ngipin ng kanyang mga bisiro.

11 Namamatay ang leon na walang nahuli,

at nangangawala ang pasusuhin ng leong babae.

12 Nakatanggap ako ng lihim na pahayag,

isang bulong na dumating sa aking tainga,

13 kasama ng mga pangitain sa gabi

kapag ang tao’y natutulog nang mahimbing.

14 Nangatal ako sa takot;

nangatog ang aking mga buto.

15 May espiritung nagdaan sa mukha ko,

at tumayo ang aking balahibo.

16 Tumindig ang isang di ko nakikilala,

isang mukha sa harap ko..

Katahimikan – at saka may narinig:

17 Mapangangatwiranan ba ng Diyos ang mortal?

Kikilalanin bang malinis ng Lumikha ang tao?

18 Hindi niya pinagtitiwalaan ang kanyang mga lingkod,

kundi pinararatangan pa ang kanyang mga anghel.

19 Gaano pa ang mga nasa bahay na putik,

na sa alabok nakatindig,

parang gamugamo na madaling maligis!

20 Sa pagitan ng umaga’t takipsilim, nawawala 

at magpakailanmang naglalaho nang walang babala.

21b Hindi ang karunungan ang pumapatay sa kanila.

5  2 Pagkamuhi ang pumapatay sa hangal,

at galit ang kumikitil sa mangmang.

 5  3  Nakakita ako ng hangal na nag-uugat

   at agad kong sinumpa ang kanyang bahay.

4 Palayuin sa kaligtasan ang kanyang mga anak,

lurayin sa liwasan, walang tagapagsang​galang.

5 Ang kanyang ani’y kinain ng nagugutom

at hinakot sa taguan ng mga iyon.

    21 Hindi ba’t inagaw ang labis sa kanila,

   at nilamon ng mga uhaw ang kanilang kaya​manan?

6 Pagkat ang dusa’y hindi sa lupa nagmu​mula,

ang lungkot ay hindi sumisibol sa lupa;

7 Ang tao ang nanganganak ng daing,

tulad ng agilang nagpapababa ng kidlat.

1 Tatawag ka, ngunit sino’ng sasagot?

Sino sa mga banal ang babalingan mo?

8 Sa Diyos sana ako humingi,

sa Diyos ko idudulog ang aking usapin,

9 na siyang gumagawa ng dakila’t di-masu​suring mga bagay,

ng di-mabilang na mga himala.

10 Nagbubuhos siya ng ulan sa lupa,

nagpapadaloy ng tubig sa mga bukirin.

11 Itinataas niya ang mga aba,

at ipinaaabot ang kaligtasan sa nagdada​lamhati.

12 Winawasak niya ang plano ng tuso

at hindi na nagtatagumpay ang gawa nito.

13 Sa sariling isip hinuhuli ang mapanlinlang,

at wala nang bisa ang panukala ng mandaraya.

14 Sasapitan sila ng dilim sa araw,

mangangapang parang gabi sa katanghalian. 

15 Inililigtas niya sa mamamatay-taong bibig;

ang mahina, sa kamay ng maykapang​yarihan.

16 Kaya nakaaasa ang dukha,

at napipinid ang bibig ng kasamaan.

17 Mapalad ang taong itinutuwid ng Diyos,

kaya huwag tanggihan ang pagtutuwid ng Kataas-taasan.

18 Nanunugat siya ngunit nagpapagaling,

nanghahampas ngunit nagbibigay-lunas.

19 Sa anim na sakuna’y ililigtas ka niya;

sa ikapito’y hindi ka maaano.

20 Sa taggutom, tutubusin ka niya sa kamatayan;

sa digmaan, tutubusin sa banta ng tabak.

21 Ipagtatanggol ka sa hagupit ng dila;

di mo dapat katakutan ang sakunang nagbabanta.

22 Tatawanan mo ang pagkagiba’t pagka​gutom;

hindi ka na matatakot sa mga hayop sa lupa.

23 Makikipagkasundo ka sa mga bato sa parang,

makikipamayapa sa mga hayop na mailap.

24 Masisiguro mo na ligtas ang iyong daratnan,

at walang nagagalaw sa iyong sambahayan.

25 Makatitiyak ka na di mabilang ang iyong lahi;

lalagong parang damo sa burol ang lipi mo.

26 Darating ka sa libingan na puno ng mga taon

parang bigkis na inani sa panahon.

27 Sinuri namin ito’y nalamang totoo,

narinig namin at dapat mabatid mo.

Ano ang tao at siya’y inaalaala mo?

6  • 1 Sinabi ni Job:

       2 Kung masusukat lamang ang aking hapis

at matitimbang ang kasawiampalad,

3 mahihigtan ang buhangin sa tabing-dagat!

Dahil diyan kaya ako pabigla-biglang ma​ngusap.

4 Nasa akin ang mga palaso ng Maka​pang​​yarihan

iniinom ng aking diwa ang kanilang lason

kinukubkob ako ng mga kilabot ng Diyos.

5 Ang mailap bang asno’y umuungal pag may damo?

Ang baka ba’y umuunga pag may kum​pay?

6 Anong lasa ng pagkaing walang asin?

May linamnam ba ang puti ng itlog?

7 Lahat ay walang lasa para sa akin;

nagsawa na ako sa aking tinapay.

8 Maganap nawa ang aking dasal at ibigay ng Diyos ang aking inaasahan,

9 ipasiya na niyang ako’y durugin,

kalagan ng kanyang kamay at pawiin ako.

10 Ito man lang ang maging kaaliwan ko

at kagalakan sa gitna ng aking kasin​dakan

na hindi ko mababaluktot ang mga pasya ng Banal.

11 Wala akong lakas, bakit pa aasa,

wala akong haharapin, bakit pa maghi​hintay?

12 Taglay ko ba ang tigas ng bato?

Tanso ba ang laman ko?

13 Kaya ko pa bang tulungan ang sarili,

ngayong lumipad na ang tagumpay?

(14 Inalis ng kaibigan ang habag

nalimot niya ang takot sa Maykapal.)

15 Nalinlang ako ng mga kapatid ko,

tulad ng ilog na pana-panahon kung umagos.

16 Minsan santaon ang tubig niyo’y nag​​ye​yelo,

at umaagos ang niyebe pag natunaw;

17 ngunit natutuyo iyon sa tag-init

at walang dumadaloy na tubig.

18 Sumisinsay sa ruta ang mga karabana, ngunit wala,

naliligaw sa ilang at nawawala.

19 Naghahanap ang mga mangangalakal ng Tema,

umaasa ang mga manlalakbay ng Sheba;

20 naniniwala silang may tubig,

ngunit nabibigo pagsapit sa pinuntahan.

21 Ganyan din kayo para sa akin;

nakakita kayo ng kakila-kilabot, at natakot.

22 Humiling ba ako sa inyo ng anuman?

Sabi ko ba’y bayaran ninyo ang panubos ko,

23 iligtas ako sa kaaway o hanguin sa malu​lupit?

24 Turuan ninyo at mananahimik ako;

ipakita ang pagkakamali ko.

25 Kasiya-siya ang mga matapat na salita,

pero bakit kayo namumula?

26 Gusto ba ninyo akong pintasan dahil sa ilang salita,

o tratuhing hangin ang sabi ng walang pag-asa

27 Makikipagsugal kayo, makikipagtawaran,

sa kapalaran ng ulila o ng kaibigan.

28 Kaya pakinggan ninyo ako ngayon;

tiyak na di ko kayo pagsisinungalingan.

29 Balik! Walang kasamaan dito;

Balik! Narito pa ang aking katarungan.

30 May kabulaanan ba sa aking dila?

Di ba batid ng bibig ko ang di-totoo?

7     1 Parang sa militar ang paglilingkod ng tao sa lupa,

parang sa upahan ang kanyang mga araw.

2 Para siyang aliping hangad ang lilim,

o ng manggagawang naiinip sa bayad.

3 Mga buwan ng pagkabigo ang aking mi​nana,

mga gabi ng paghihirap ang itinakda sa akin.

4 Sa pagtulog ang sabi ko: “Kailan mag-u​umaga?”

Sa paggising: “Kailan pa gagabi?”

At pabiling-biling ako hanggang sa mada​ling-araw.

5 Ang laman ko’y lipos ng langib at uod;

ang balat ko’y namamaga’t namumutok.

6 Mas mabilis pa sa panghabi ang araw ko,

at tumigil sila nang wala nang sinulid.

7 Batid ko na hangin lamang ang buhay ko.

Hindi na liligaya ang aking mga mata!

8 Di na ako makikita ng tuminging mata;

kapag ako’y hinanap mo – ako’y yumao na.

9 Katulad ng ulap na lumayo at naparam,

di na bumabalik ang nagtungo sa mga patay;

10 hindi na umuuwi sa dati niyang bahay

at di na nakikita ng mga naiwan.

11 Hindi ko pipigilan ang  aking bibig; 

magsasalita ako sa daing ng aking diwa,

magbubulalas sa pait ng kaluluwa.

12 Ako ba’y dagat o dambuhala ng kalaliman,

at dapat na lagi mo pang babantayan?

13 Kapag sinabi ko na aaliwin ako ng pahi​nga,

at pabubutihin ng tulog ang aking daing,

14 at saka mo naman ako tatakutin

sa bangungot at masamang pangitain;

15 mabuti pa sa akin ang magbigti

mabuti pa ang kamatayan kaysa daing.

16 Mamamatay ako, di na magtatagal.

Iwan mo na ako;

ang mga araw ko’y walang katuturan.

17 Ano ang tao at pinahahalagahan mo,

at mahilig ka sa kanya

18 kaya sinisiyasat mo siya tuwing umaga

at sinusubok sa bawat sandali?

19 Hindi mo na ba titigilang tingnan ako

at bayaang lumunok man lang ng laway?

20 Kapag nagkasala ako, ano iyon sa iyo,

O tagapag-ingat ng sangkatauhan?

Bakit mo ako pagdidiskitahan?

Ako ba’y naging pasanin mo?

21 Bakit hindi mo ako patawarin

at ang kasalanan ko ay pawiin?

Pagkat sa alabok ako hihimlay,

at kapag hinanap mo, yumao na ako.

Binabaluktot ba ng Diyos ang katarungan?

   1 Nagsalita si Bildad na Suhita:

   2 Hanggang kailan ka magsasalita nang ganyan?

Ang mga sinasabi mo’y kabulastugan.

3 Binabaluktot ba ng Diyos ang kataru​ngan?

Nililiko ba ng Makapangyarihan ang kat​wiran?

4 Kung nagkasala sa kanya ang mga anak mo,

sila’y pinagbayad niya sa pagkakasala nila.

5 Ngunit kung dumudulog ka sa Diyos

at sumasamo sa Makapangyarihan,

6 kung matuwid ka’t walang pagkukulang,

ngayon pa’y iingatan ka na niya

at sasapit ang kapayapaan sa iyong kataru​ngan.

7 Gayon ka mananaganang muli

upang malimot mo ang nakaraan.

8 Magsaliksik ka sa nakaraang salinlahi,

at matuto sa karanasan ng kanilang magulang,

9 wala ngang nalalaman tayong kahapon isi​nilang 

at sangkisap lamang ang ating mga araw sa lupa.

10 Itutuwid at tuturuan ka nila

sa mga salitang bunga ng karunungan.

11 Mabubuhay ba ang papiro kung walang putik?

Lalago ba ang tambo kung walang tubig?

12 Di pa man lumalaki’t napuputol,

ang mga iyo’y agad nang mangungu​luntoy.

13 Ganyan ang wakas ng nakalilimot sa Diyos;

maglalaho ang inaasahan ng suwail.

14 Marupok ang saligan ng kanyang pana​na​lig;

sapot ng gagamba ang pinanananganan niya.

15 Naguguho ang bahay na sinasandalan niya;

nangangapit siya ngunit hindi nakaka​tagal.

16 Dinilig siya bago umaraw

at lumilitaw ang kanyang supling;

17 namumulupot ang ugat sa bunton ng bato

nangangapit nang mahigpit sa bawat piraso.

18 Ngunit pag binunot sa sariling lugar,

siya’y itatakwil niyon: “Hinding-hindi kita nakita.”

19 Mabubulok siya’t hahalinhan

ng ibang sisibol sa dati niyang lugar.

20 Hindi itinatakwil ng Diyos ang matuwid,

hindi tinutulungan ang kamay ng masama.

21 Pupunuin niya uli ng tuwa ang iyong bibig

at ng mga sigaw ng galak ang iyong labi.

22 Mawawalang-dangal ang iyong mga ka​away,

at guguho ang kulandong ng tampalasan.

Gayunma’y hindi ako makapangangatwiran sa iyo…

     9       • 1  Tumugon si Job:

2 Alam ko iyan, ngunit papaano

magiging makatwiran sa harap ng Diyos ang tao?

3 Kapag gusto niyang makipagtalo

isa man sa sanlibo di masagot ng tao

4 Malawak ang kanyang kapangyarihan,

malalim ang karunungan.

Sinong nakitunggali sa kanya ang hindi nasaktan?

5 Pinakikilos niya ang bundok nang di niyon nalalaman; 

sa poot niya’y kanyang itinataob.

6 Pinanginginig niya ang lupa,

niyayanig ang mga haligi niyon.

7 Inuutusan niyang huwag sumikat ang araw

sinasarhan ang liwanag ng mga bituin.

8 Mag-isa niyang inilatag ang langit

at niyapakan ang mga alon sa dagat.

9 Nilikha niya ang Osa at ang Orion,

ang Pleyades at lahat na kumpol ng bituin.

10 Ang kababalaghan niya’y hindi madalumat,

ang himala niya’y hindi mabilang na lahat.

11 Nagdaraan siya ngunit di ko nakikita,

tumatalilis ngunit di ko namamalas.

12 Mang-agaw man siya’y sino ang pipigil?

Sinong magsasabing: “Ano’ng ginawa mo”?

13 Hindi umuurong ang Diyos pag nagalit;

napasuko niya ang pangkat ni Rahab.

14 Paano ko siya masasagot?

Anong maikakatwiran ko sa kanya;

15 Wala man akong sala, hindi siya sumasagot

nang magmakaawa ako sa aking hukom.

16 Tumawag man ako at siya’y tumugon,

ayaw kong maniwalang ako ay diringgin,

17 yamang ako’y sinaktan niya

at lubhang pinagdusa nang walang dahilan.

18 Hininga ko’y hindi ko man lang mabawi

sa sunud-sunod niyang bigay na pighati.

19 Kung labanan ito ng lakas, siya’y malakas;

kung katarungan, siya ba’y maipatatawag?

20 Inosente man, isinasakdal ako ng sariling bibig;

kung walang sala, aaminin ding nagkasala.

21 Ngunit ganap na matuwid ba ako?

Di ko alam. Walang-saysay ang aking buhay.

22 Lahat ay iisa! Kaya ang sabi ko:

Mabuti’t masama’y kapwa niya nililipol.

23 Pag may napahamak at biglang namatay,

pinagtatawanan niya ang hinagpis ng di-nagkasala.

24 Pagsuko ng bayan sa manlulupig,

binubulag niya ang mga hukom.

Sapagkat kung hindi siya – sino pa ba?

25 Matulin kaysa mananakbo ang mga araw ko,

lumilipad nang di nagtanaw-ligaya.

26 Nagdaraang kasimbilis ng bangkang pa​piro,

o ng bumababang nandaragit na agila.

27 Ipasya ko mang limutin ang hirap,

ngumiti’t baguhin ang aking ekspresyon,

28 natatakot ako sa  iyong parusa,

pagkat alam ko na kahit paano ako’y hahatulan.

29 At kung nagkasala ako,

anong kabuluhang ako’y magsikap pa?

30 Kahit linisin kong simputi ng niyebe

at maghugas ng mga kamay sa sabon,

31 ihuhulog mo rin ako sa dumi,

at pati damit ko sa akin ay masusuklam.

32 Hindi siya taong katulad kong maaari kong sagutin,

at sa hukuma’y maaaring katunggaliin.

33 Kung may mamamagitan lamang sa amin,

maglalagay ng kanyang kamay sa aming dalawa,

34 mag-aalis sa panghampas ng Diyos upang ako’y di matakot.

35 Ngunit hindi gayon, kaya walang pangam​ba

sa sarili ko na ako’y magsasalita.

Ako’y tinugis mong parang leon

1 Nasusuklam ako sa buhay ko.

Magsasabi ako ng aking hinaing,

ng paghihirap ng aking kaluluwa.

2 Sasabihin ko sa Diyos: Huwag akong hatulan.

Ngunit ano ba ang paratang mo sa akin?

3 Mabuti ba sa iyo ang maging marahas,

siphayuin ang nilikha ng kamay mo

at tangkilikin ang pakana ng buktot?

4 Taglay mo ba ang matang-laman?

Nakakikita ka ba gaya ng pagkakita ng tao?

5 Ang mga araw mo ba’y tulad ng sa tao,

ang mga taon mo’y tulad ng buhay ng mortal?

6 Pagkat bakit mo ako hinahanapan ng sala

at sinasaliksik ang aking pagkakamali

7 Nang alam mong hindi ako nagkasala,

at walang makahahango sa akin sa kamay mo?

8 Ikaw ang humubog, gumawa sa akin.

Wawasakin mo ba ako?

9 Alalahaning pinagkahugis mo ako mula sa putik.

Ibabalik mo ba ako sa alabok?

10 Hindi ba’t ibinuhos mo akong parang gatas

at pinatigas akong parang keso?

11 Binalutan mo ako ng balat at laman,

pinagtagni-tagni ng buto at litid.

12 Biniyayaan mo ako ng buhay

at inalagaan ang aking espiritu.

13 Ngunit may itinago ka sa iyong puso,

gayunma’y batid ko ang nasa isip mo:

14 Gusto mong makita kung ako’y nagkasala,

at ayaw mong patawarin ang pagkakamali ko.

15 Kung nagkasala ako – sa aba ko!

Kung hindi – di rin ako makapag-aangat ng ulo,

nang mabusog ako ng kahihiyan at daing.

16 Nang pagod na pagod ako tinutugis mong parang leon,

at tuluy-tuloy na nagwawagi ka sa akin.

17 Pinag-iibayo mo ang iyong poot

at muli’t muli akong sinasalakay ng iyong mga hukbo.

18 Bakit mo ba ako inilabas sa sinapu​punan?

Sana’y namatay na akong walang naka​kita,

19 isang nilalang na hindi umiral –

tuluy-tuloy mula sa sinapupunan tungo sa libingan.

20 Di ba’t halos tapos na ang iilan kong araw?

21 Iwan mo ako upang mag-aliw

bago ako magtungo sa walang-balikan,

22 sa lupaing mapanglaw at madilim,

sa lupain ng kaguluhan at gabing pusikit,

doon sa ang karimlan ang tanging liwa​nag.

Ang pahayag ni Zofar

 11     1 Nagsalita si Zofar na  Naamatita:

      2 Di ba tutugunin ang mga salitang iyan?

Tama ba ang tao pag maraming salita?

3 Patatahimikin ba ng satsat mo ang mga tao?

Wala bang tutugon sa iyong paglibak?

4 Sinabi mo sa Diyos na tumpak ang iyong daan,

na malinis ka sa kanyang paningin.

5 Sana’y magsalita ang Diyos,

magbukas ng labi laban sa iyo,

6 upang ipakita ang mga lihim ng karunu​ngan

na humihiya sa katalinuhan,

upang malaman mong dahil sa kasalanan mo

kaya ka pinarurusahan ng Diyos.

7 Matatarok mo ba ang mga hiwaga ng Diyos,

at maaabot mo ang kaganapan ng Maka​pangyarihan?

8 Higit iyong mataas kaysa langit – ano ang magagawa mo?

Higit pang malalim sa bahay ng mga patay –

ano ang malalaman mo?

9 Higit iyong malapad kaysa lupa,

higit na malawak kaysa dagat.

10 Sinong makapipigil sa kanyang pamamaraan,

sa kanyang pagsasara’t pagpapahayag?

11 Nakikita niya ang mga bulaan

nakikilala at napapansin ang karayaan.

12 Kaya dudunong ang hangal,

nagiging maamo ang asnong mailap.

13 Kung ihahanda mo ang iyong puso

at ilalahad ang palad sa kanya,

14 kung ilalayo ang kasamaang nasa iyong kamay

at di papayagan ang kasamaan sa kulandong mo,

15 marangal kang makapagtataas ng mukha, 

walang takot, panatag.

16 Malilimot mo ang iyong pagdurusa

at gugunitaing para lamang nagdaang baha.

17 Magiging maliwanag kaysa katanghalian

ang buhay mo, ang dilim niyo’y parang umaga.

18 Magtitiwala ka pagkat may pag-asa;

ipagtatanggol ka at matutulog na matiwa-say.

19 Mahihiga ka nang walang pinanga​ngam​bahan;

dadalawin ka ng marami upang suyuin.

20 Ngunit manlalabo ang mata ng tampalasan

at wala silang matatakasan.

Kamatayan lamang ang maaasahan nila.

Ipagtatanggol mo ba ng kasinungalingan ang Diyos?

12      • 1 Tumugon si Job:

           2 Walang alinlangang kayo’y tinig ng bayan;

pag namatay kayo’y kasama ang karunu​ngan.

3 Ngunit may isip din akong gaya ninyo,

kaya alam ang lahat ng inyong sinabi.

4 Pinagtatawanan ako ng mga kaibigan:

“Ang tumatawag sa Diyos upang tugu​nin.”

Kaya nililibak ang taong matuwid at perpekto” –

5 Isip nga ng masaya: Hiyain ang sawi,

hampasin pa ang natisod.

6 Ngunit panatag ang kulandong ng magna​nakaw,

payapa ang naninikis sa Diyos,

ang dumidiyos sa sariling lakas.

7 Magpaturo ka sa mga hayop

at sa mga ibon na ipabatid nila sa iyo.

8 Tuturuan ka ng mga halaman,

patatalastasan ng mga isda.

11 Hindi ba sinusubok ng tainga ang salita,

gaya naman ng pagtikim ng dila sa pag​kain?

12 Kaya nga, taglay ng matanda ang karu​nu​ngan,

taglay ng katandaan ang pang-unawa.

9 Sino sa mga iyon ang di nakauunawa

na nilikha ng Diyos ang lahat ng ito?

10 Hawak niya ang buhay ng bawat nila​lang,

ang hininga ng buong sangkatauhan.

13 Sa Diyos ang karunungan at kapang​yarihan;

kanya ang pagpapayo at pang-unawa.

14 Kapag iginuho niya, walang maitatayo.

Kapag siya ang nagbilanggo, walang maka​pag​bubukas.

15 Pag pinigil niya ang tubig ay nagka​katuyot,

pag pinakawalan ay nagkakabaha.

16 Nasa kanya ang lakas at talino;

nasa kapangyarihan niya ang ulol at mang-uulol.

17 Ang kasangguni’y yapak niyang pina​a-alis,

ang hukom ay pinagmimistulang hangal.

18 Kinalag niya ang sinturon ng mga hari

at nilagyan ng pamigkis lamang sa baywang.

19 Pinalalakad niyang yapak ang mga pari

at ibinabagsak ang nasa kapangyarihan.

20 Pinatatahimik niya ang mga tagapayo,

inaalisan ng pang-unawa ang matatanda.

21 Hinihiya niya ang mga prinsipe

at kinakalagan ng pamigkis ang malakas.

22 Hinahawi niya ang pusikit na dilim

at dinadala sa liwanag ang karimlan.

23 Ibinabangon niya’t ibinabagsak ang bansa,

pinalalago’t nililipol ang mga lahi.

24 Ipinagkakait niya sa mga pinuno ang pag​hatol

at pinagpapagala-gala sila sa ilang.

25 Walang liwanag, pakapa-kapa sila sa    dilim

at pasuray-suray na anaki’y lasing.

• 1 Nasaksihan ng mata ko ang lahat ng ito,

napakingga’t naunawaan ng tainga ko.

2 Ang alam ninyo ay alam ko rin

pagkat hindi ako sahol sa inyo.

3 Ngunit sa Makapangyarihan nagsasalita ako,

gusto kong iharap sa Diyos ang aking kaso.

4 Katha-katha lamang ang inyong mga katwiran

at walang-silbing doktor kayo.

5 Kung mananahimik lamang kayo –

ganyan ang karunungan!

6 Pakinggan ninyo ang aking pangangatwiran.

Hintayin ang aking mga pangungusap.

7 Magsasalita ba kayo ng kabulaanan para sa Diyos,

pangangatwiranan ba ninyo siya ng kasinungalingan?

8 Papanigan ba ninyo siya at ipagtatanggol?

9 Hindi kaya mabuting siyasatin niya kayo?

Madadaya ba siya na gaya ng tao?

10 Tiyak na pagsasabihan niya kayo

kung palihim kayong may kinikilingan.

11 Matatakot kayo sa kanyang kamahalan

at malilipos ng sindak sa kanya.

12 Sambuntong abo ang inyong prinsipyo,

sagot na putik ang inyong mga sagot.

13 Manahimik kayo at hayaang magsalita ako,

kahit ano pa man ang mangyari sa akin.

14 Isinasapanganib ko ang aking sarili,

ipinakikipagsapalaran ang aking buhay.

15 Kahiman patayin niya ako, hindi natatakot

mangangatwiran pa rin ako sa kanyang harapan;

16 maliligtas ako nito,

pagkat di makahaharap sa kanya ang tampalasan.

17 Pakinggang mabuti ang sasabihin ko,

dinggin ang aking pananalita

18 Inihanda ko ang aking kaso,

at alam ko na wala akong kasalanan;

19 ngunit kung mapapatunayan ang paratang,

handa akong tumahimik at mamatay.

20 May dalawa lamang akong hiling, O Diyos,

at hindi kita pagtataguan –

21 ilayo mo sa akin ang kamay mo,

at huwag mo akong takutin.

22 Kaya ipatawag mo ako at ako’y tutugon;

o papagsalitain ako at tugunin mo.

23 Saan ako nagkulang, saan nagkasala?

Ipabatid mo sa akin ang mga kasalanan at pagsuway.

24 Bakit itinatago sa akin ang mukha mo

at itinuturing mo akong kaaway?

25 Bakit gugutayin ang dahong tangay ng hangin,

o tutugisin ang tuyong dayami?

26 Ngunit isinusulat mo ang mga paratang,

at ginugunita pati kasalanan ko nang kabataan.

27 Hinahadlangan mo ang aking mga paa,

minamanmanan ang lahat kong daan,

tinatandaan ang aking mga hakbang.

Ang taong isinilang ng babae ay may buhay na maikli

• 1 Kakaunti lang ang mga araw ng tao,

laging maligalig ang isinilang ng babae.

2 Tulad ng bulaklak siya’y bumubukad,

nalalanta, nawawalang tulad ng anino.

14 28 Para siyang nabubulok na bagay

o damit na kinakain ng uod.

3 Ito ba ang pinagpapakuan ng mata mo 

at pinahaharap sa iyo upang hatulan?

4 May makukuha bang malinis mula sa marumi? 

Wala ni isa nga!

5 May sukat ang mga araw ng tao;

nagtakda ka ng bilang ng kanyang mga buwan,

naglagay ng hanggahang di niya malalampasan.

6 Kung gayo’y iwan mo at ibaling ang iyong mga mata

hanggang sa matapos ang kanyang araw,

gaya ng isang manggagawang upahan.

7 May maaasahan pa ang isang punungkahoy;

pag pinutol, magsusupling iyong muli.

8 Kahiman tumanda ang mga ugat

at matuyo sa lupa ang tuod niyon,

9 kapag natubigan iyo’y mag-uusbong

at parang batang halamang magsusupling.

10 Subalit kapag tao ang pinutol

at namatay, nasaan siya?

11 Hanggat hindi nawawala ang tubig sa dagat

at natutuyo ang mga ilog,

12 humihimlay ang tao’t di na bumabangon.

Mawawala na ang langit bago sila magising,

bago sila bumangon sa pagkakatulog.

• 13 Kung itatago mo lamang ako sa bahay ng mga patay

hanggang sa makaraan ang iyong poot!

Kung magtatakda ka lamang ng panahon

upang muli akong alalahanin!

14 (Kung magkagayo’y mabubuhay ba uli ang tao?)

Sa lahat ng araw ng paglilingkod ko,

ako’y maghihintay sa aking paglaya.

15 Tatawag ka at ako’y tutugon;

nanaisin mo uli ang nilikha ng iyong kamay.

16 Kahit binabantayan mo ngayon ang aking mga hakbang,

babayaan mo ang aking pagkakamali.

17 Seselyuhan sa lalagyan ang pagkukulang ko,

at lilimutin mo ang aking kasalanan.

18 Ngunit hanggat di bumabagsak ang bundok,

at naaalis sa kinalalagyan ang bato,

19 inaagnas ng tubig ang bato,

at tinatangay ng baha ang lupa,

patuloy mong winawasak ang pag-asa ng tao.

20 Pangwakas mo siyang nilulupig at pina​​​lalabas, binabago ang anyo at siya’y pinaaalis.

21 Pag dinakila ang kanyang anak, hindi niya alam;

pag bumagsak, hindi niya nakikita.

22 Ang sariling katawan ang tangi niyang nararamdaman;

namimighati siya para sa sarili lamang.

Isa pang pahayag ni Elifaz

 15     1 Nagsalita si Elifaz na Temanita:

       2 Ang marunong ba’y sasagot ng kabulastugan,

magpapabintog ng sarili?

3 Magsasalita ba siya nang walang saysay?

Makikipagtalo ba siya nang walang katuturan?

4 Nasisira mo ang kabanalan,

at hinahadlangan ang pag-iisip sa harap ng Diyos.

5 Kasalanan ang nagtuturo sa bibig mo,

nang magsalita ka na parang manlilinlang.

6 Hinatulan ka na ng sariling bibig,

ng sarili mong labi, hindi ng akin.

7 Ikaw ba ang panganay ng sangka​tauhan?

Isinilang ka bang nauna sa mga burol?

8 Kasangguni ka ba ng Diyos?

Ikaw lamang ba ang marunong?

9 Anong nalalaman mong wala kami?

Anong nauunawaan mong wala kami?

10 Kabilang sa amin ang mga may puti nang buhok,

mga taong matanda pa kaysa iyong ama.

11 Hamak ba sa iyo ang pag-aliw ng Diyos,

ang malumanay naming pagpapayo?

12 Bakit ka tinatangay ng damdamin,

bakit nanlilisik ang mata mo

13 kapag ibinabaling sa Diyos ang iyong poot

at nagsasalita ka nang ganito?

14 Puwede ba na malinis ang tao,

na walang sala ang isinilang ng babae?

15 Hindi pinagtitiwalaan ng Diyos ang kanyang mga banal

at marumi maging ang langit sa kanyang paningin,

16 kaya kasuklam-suklam pa ang taong bu​lok

at umiinom ng kabuktutan na parang tubig!

17 Makinig ka at ako’y magpapaliwanag;

sasabihin ko sa iyo ang nakita ko,

18 ang aral ng mga pantas

na itinuro pa ng kanilang mga magulang

19 na tanging pinagkalooban ng lupain

nang wala pang nandarayuhan doon.

20 Pinahihirapan ang tampalasan nang buong buhay.

Habang nabubuhay ang maniniil,

21 pawang nakatatakot ang kanyang nariri​nig:

at patuloy na pinagbabantaan sa kapaya​paan.

22 Paano matatakasan ang karimlan?

Lagi niyang akala na sasaksakin ng tabak.

23 Tulad ng lagalag na tugis ng buwitre,

alam niyang malapit na siyang masawi.

24 Nakakikilabot ang dilim na dumaratal,

habang kinukubkob siya ng kapighatian.

25 Iya’y dahil sa hinamon niya ang Diyos

at pinagmalakihan ang Makapang​yarihan,

26 na sinusugod niya nang buong tapang

na parang hawak ang kalasag.

27 Tumabang mabuti ang kanyang muk​ha,

namumutok sa laman ang kanyang hita;

28 Ngunit titira siya sa wasak na lungsod,

sa mga inulila’t gumuguhong bahay.

29 Hindi na siya mananagana o makaka​tayo ang kanyang yaman.

o lalaki sa lupa ang kanyang anino.

30 Sisiklutin ng apoy ang kanyang mga sup​ling;

ang bulaklak niya’y ililipad ng hangin.

31 Huwag siyang umasa sa kanyang kata​asan

alam natin na walang-saysay ito

32 Malalanta ang kanyang sibol nang di pa man panahon

at kailanma’y di magiging luntian ang kanyang mga sanga.

33 Tulad ng ubas manlalaglag ang kan​yang bungang hilaw pa;

tulad ng olibo ay malalagas ang kanyang bulaklak.

34 Pagkat mababaog ang lahi ng walang Diyos,

at matutupok ang mapagsamantala.

35 Naglihi sila ng masama, nagsilang ng ka​buktutan,

madaya ang bunga ng kanilang sinapupu​nan.

Saan naroroon ang aking pag-asa?

 16     • 1 Tumugon si Job:

          2 Marami na akong narinig na gan​yan.

Napakahamak ninyong mang-aaliw!

3 Kailan matatapos ang salitang mahaha​ngin?

Ano’t patuloy kayong nakikipagtalo?

4 Kaya ko ring sabihin ang sinasabi ninyo

kung kayo ang nasa lugar ko.

Mapagtatalumpatian ko kayo 

at maaari ding mailing ako.

5 Mabibigyan ko kayo ng kalakasan

at hindi pipigilin ang mga salita.

6 Pero hindi ako giginhawa sa pagsasalita;

kung manahimik ako, gayon din.

7 Winasak ako ng mainggitin, –

ng lahat ng kanyang sambahayan.

8 Nagsakdal siya at tumayo,

bilang saksi laban sa akin

9 Sinasalakay niya ako sa kanyang galit,

pinagngangalitan ako ng ngipin.

Nagmamalabis ang aking mga kaaway.

10 Kinakantyawan nila ako,

sinasampal at pinagkukulumutan

11 Ibinigay ako ng Diyos sa masasama,

inihagis sa kamay ng mga tampalasan.

12 Nang payapa ako, sinira niya,

inagaw ako at dinurog,

ginawa niya akong tudlaan.

13 Lumilipad ang kanyang mga palaso;

tumitimo sa tagiliran ko

at sumabog sa lupa ang aking apdo.

14 Parang mandirigma siya kung mana​lakay:

pinahirapan niya akong walang humpay.

15 Itinahi ko ang sarili ng sako

at inilubog sa abo ang noo.

16 Sa kaiiyak ang mukha ko’y namumula,

ang paligid ng mata ko’y nanlalim na.

17 Kahit walang dahas sa kamay ko;

taimtim at tapat ang aking dalangin.

18 O lupa, huwag tabunan ang aking dugo;

huwag mamahinga ang daing ko!

19 Ngayon pa mang nasa langit ang saksi ko,

nasa kaitaasan ang tagapagtanggol ko.

20 Nakarating sa Diyos ang aking tawag

sa harap niya ang aking pag-iyak.

21 Kung makapagsasalita lamang ang lalaki sa Diyos

nang tulad ng tao sa kanyang kapwa!

22 Sapagkat kaunti lang ang mga darating na taon ko,

at hindi ako babalik mula sa aking pupun​tahan.

 17      1 Nanlulumo ang diwa ko;

    naglaho na ang mga araw ko,

at sa aki’y naghihintay ang libingan.

2 Ako’y nililibak ng nasa paligid,

nangangalumata na sa hapis.

3 Ipagtago mo ako sa tabi mo ng tagapa​nagot,

yamang walang managot sa akin, O Diyos,

4 Sinarhan mo sa katwiran ang isip nila,

kaya ayaw nilang tumulong sa akin.

5 Sino ang tutulong sa isang kaibigan

pag ang mga anak niya’y nangangaila​-ngan?

6 Nililibak ako ng balana.

niluraan ang aking mukha.

7 Pinangalumata ako ng paghihinagpis;

ang katawan ko’y para nang anino sa nipis.

8 Pinagtatakhan ito ng taong matuwid, 

at nagagalit sa kabuktutan ang walang sala.

9 Tumitibay ang makatarungan,

at matatag ang may malinis na kamay.

10 Pero sige, bumalik at dumating kayo;

wala akong makikitang marunong sa inyo.

11 Lumipas na ang mga araw ko,

wasak ang binalak, pati ang pangarap.

12 Ang sinasabi ng mga taong ito

ay araw kahit gabi, liwanag kahit dilim.

13 Puwede ba akong umasa kung bahay ko ang libingan

at nasa karimlan na ang aking himlayan?

14 Tinatawag kong “ama” ang pagka​agnas,

ang uod ay aking “ina” o “kapatid.”

15 Nasaan ang aking pag-asa,

may makikita bang maaasahan ko?

16 Lulusong ba iyon sa balon ng kama​tayan,

sama-sama ba kaming patutungo sa alabok?

  18     1 Sumagot si Bildad na Suhita:

       2 Kailan matatapos na humadlang sa sali​taan?

Pakikinggan ninyo, at saka tayo mag-usap.

3 Bakit ninyo kami itinuturing na parang hayop?

Kami ba’y hangal sa tingin ninyo?

4 Tatalikdan ba ang lupa dahil sa iyo

na sa galit ay nagpapakasira?

O ang bato’y malilipat ng kinalalagyan?

5 Namamatay ang ilaw ng tampalasan;

nawawala ang liyab ng kanyang apoy.

6 Dumidilim ang kanyang kulandong

at sumisilim ang kanyang tanglaw.

7 Nanghihina ang masigla niyang hak​bang;

at nabubuwal siya sa sariling balak.

8 Nahuli ang paa niya sa lambat

o sa hukay na kahuhulugan.

9 May bitag na sasakmal sa kanyang sakong,

may panggapos na sa kanya ay pipigil.

10 Sa lupa’y may nakatagong silo

at mga patibong sa kanyang daraanan.

11 Magkabi-kabila ay mga panakot

na sa bawat hakbang niya’y lumulusob.

12 Nagugutom siya nang mayaman pa;

nakaabang ang kapahamakan sa tagi​liran niya.

13 Nginangatngat ng sakit ang kanyang balat,

at ng panganay ng kamatayan ang kan​yang katawan.

14 Buhat sa kapanatagan ng kanyang kulandong,

siya’y kinaladkad upang iharap

sa hari ng pangambang nakapangingi​labot.

15 May ibang maninirahan sa kanyang kulandong,

sinasabugan ng asupre ang kanyang tirahan.

16 Tigang sa ibaba ang kanyang mga ugat,

at tuyo sa itaas ang mga sanga.

17 Mabubura sa lupain ang kanyang gunita;

at malilimot sa lupa ang kanyang panga​lan.

18 Mula sa liwanag itinaboy siya sa dilim,

itinapon siya mula sa lupa.

19 Wala siyang supling sa kanyang bayan,

walang nalabi sa kanyang tinirahan.

20 Nababaghan sa kanyang sinapit ang mga taga-kanluran,

natatakot ang mga taga-silangan.

21 Ganyan ang hantungan ng tampalasan 

at ng hindi kumikilala sa Diyos.

   19    1 Ito ang sinabi ni Job:

       2 Hanggang kailan ninyo ako liligaligin

at dudurugin ng inyong mga salita?

3 Makasampu na ninyo akong pinulaan,

walang pakundangang nilait.

4 Kung nagkamali man ako,

akong mag-isa ang may pananagutan sana.

5 Kung mapagmataas ninyo akong pag​sa​sabihan

at pupulaan ang aking kasawian,

6 alamin ninyong siniil ako ng Diyos

at ibinalot ng kanyang lambat.

7 Pag napasaklolo ako, walang makarinig;

pag tumutol ako, walang paghukom.

8 Hinarangan niya ang daan ko,

tinabinga’t pinadilim.

9 Hinubdan niya ako ng dangal,

inalisan ng korona sa ulo.

10 Ginutay niya ako sa magkabi-kabila,

binunot ang pag-asa hanggang sa ma​wala.

11 Pinag-ukulan niya ako ng galit

at itinuring na kaaway.

12 Sinalakay ako ng kanyang mga pang​kat

at kinubkob ang aking kulandong.

Kahiman nasa laman ako’y makikita ko ang Diyos

• 13 Inilayo niya sa aking lubusan

ang mga kapatid ko at kaibigan.

14 Nagsialis ang kamag-anaka’t kasamahan ko;

iniwan ako ng aking mga panauhin.

15 Banyaga ako sa aking mga katulong.

Itinuring nila akong isang damuho.

16 Pag ipinatawag ko ang aking alipin,

magsumamo man ako ay ayaw tumugon.

17 Mabaho ang aking hininga sa asawa ko;

nasusuklam sa akin ang mga kapatid ko.

18 Nililibak ako ng mumunting bata.

Tumayo man ako, tinutudyo nila.

19 Kinasusuklaman ako ng kaibigan,

tinalikuran ng minamahal.

20 Naging buto’t balat ako,

at nakatakas na wala kundi ang gilagid.

21 Mahabag sa akin, mga kaibigan, mahabag kayo, 

pagkat hinampas ako ng kamay ng Diyos.

22 Bakit ninyo ako tinutugis na gaya ng Diyos?

Hindi ba busog na kayo sa laman ko?

23 Kung nasa aklat lang ang mga salita ko!

Kung sa tanso lamang nakaukit ang mga iyon;

24 o naititik ng bakal sa tingga,

o naiukit magpakailanman sa bato!

25 Batid kong nabubuhay ang aking Manunubos,

at sa wakas titindig siya nang huli sa lupa.

26 Makatatayo ako sa likod ng balat ko,

Kahiman nasa laman ako’y makikita ko ang Diyos.

27 Makikita siya ng sarili kong mata –

siya at walang iba. Sabik na sabik ako!

28 Pag sinabi ninyong, “Uusigin natin siya!

Humabi tayo ng ipaparatang sa kanya”,

29 kayo mismo ang matakot sa tabak;

pag parurusahan ng poot ang kasalanan,

saka ninyo malalamang may paghuhukom pala.

Zofar: Magwawakas ang kasamaan

 20      1 Sumunod na nagsalita si Zofar na Naamatita:

       2 Pinasasagot ako ng isip ko,

pagkat ako’y naiinip na.

3 Nakarinig ako ng nanghihiyang tuligsa,

at napukaw ang aking diwa na sumagot.

4 Alam mo na noon pang una,

nang ilagay ang tao sa lupa,

5 ang kagalakan ng tampalasan ay maikli

at ang saya ng buktot ay panandali.

6 ang kayabangan man niya’y suko sa langit

at ang ulo niya’y abot sa ulap,

7 nawawala siyang parang multo;

itinatanong ng nakakita kung nasaan siya.

8 Lumilipad siyang parang panaginip,

tumatakas na parang pangitain sa gabi.

9 Hindi na siya mamamalas ng nakakita;

hindi na makikilala ng kulandong niya.

11 Hihimlay na kasama niya sa alabok

ang sigla ng kanyang batang katawan.

12 Masarap man sa bibig niya ang kabuk​tu-tan

at itinatago niya sa ilalim ng dila

13 at hindi niya iyon iluwa,

kaya kinikimkim sa loob ng bibig,

14 mangangasim ang kanyang kinain

at magiging lason sa kanyang sikmura.

15 Isusuka niya ang nilamong yaman

pipilitin siya ng Diyos na maduwal.

16 Pagkat sinipsip niya ang kamandag ng ahas,

kamandag din nito ang sa kanya’y kikitil.

17 Wala siyang makikitang bukal ng langis,

walang ilog ng pulot at gata.

18 Hindi makukuha kundi masasauli ang kanyang kita

hindi magtatamasa sa bunga ng kanyang pag​papagal.

19 Pagkat nanikil siya ng dukha

at nanamsam ng bahay sa halip na magtayo,

10 babayaran ng anak niya ang kanyang bik​tima;

ibabalik ng sariling kamay ang kaya​manan.

20 Walang kasiyahan ang kanyang kata​ka​wan;

walang makatatakas sa kanyang pagka​ga​​haman.

21 Lalamunin niya ang lahat,

kaya hindi magtatagal ang kanyang ari-arian.

22 Nababalisa siya sa gitna ng kasaganaan

at dumarating sa kanya ang kapighatian.

23 Kapag napuno ang kanyang tiyan,

saka siya pauulanan 

ng mga palaso ng poot ng Diyos.

24 Habang tumatakas sa sandatang bakal,

sa busog na tanso siya mabubuwal.

25 Babanatan siya sa likod;

tutuhugin ng sibat ang atay niya;

sasakmalin siya ng matinding takot.

26 Karimlang pusikit ang sa kanya’y naka​laan.

Tinutupok siya ng apoy na hindi niya pinag​​liyab

at pati ang nangaiwan sa kanyang kulan​dong.

27 Ihahayag ng langit ang kanyang kasala​nan;

ang lupa’y magbabangon laban sa kanya.

28 Aanurin ng baha ang kanyang bahay

sa araw ng poot ng Diyos.

29 Ganyan ang hantungan ng tampa​lasan –

ang pamanang kaloob sa kanila ng Diyos.

   21    1 Nagsalita si Job:

       2 Pakinggang mabuti ang sasabihin ko

at tapusin na ang pag-aliw sa akin.

3 Pagtiisan muna ninyong dinggin ako,

pagkasabi’y saka ninyo ako tuyain.

4 Sa tao ba ukol ang daing ko?

Bakit kaya naman hindi ako maiinip?

5 Masdan ninyo ako at mababaghan,

at masarhan ang bibig ninyo.

6 Ang aking katawa’y nangangatal kapag

naisip ko ito’t ako’y nabagabag.

Job: Nananagana ang masasama
• 7 Bakit nabubuhay pa ang tampalasan,

sumusulong sa edad at kapangyarihan?

8 Matatag ang kanilang supling sa paningin nila

tumitibay ang kamag-anak nila.

9 Panatag sa bahay nila’t walang takot,

walang nadaramang parusa ng Diyos.

10 Ang kanilang toro’y hindi nagmimintis,

hindi nakukunan ang hayop na buntis.

11 Tumatakbu-takbo ang mga anak nila na parang tupa,

at nagsasayaw ang mumunting bata.

12 Umaawit sila nang may arpa,

nagkakatuwaan sa tunog ng plawta.

13 Nagwawakas sa kaligayahan ang kanilang mga araw

at nagsisiyao sa kapayapaan.

14 Ngunit sila yaong nagsabi sa Diyos,

“Lumayo ka, ayaw naming matutuhan ang daan mo!

15 Bakit maglilingkod pa kami sa Makapangyarihan?

Walang silbi ang pagdalangin sa kanya.”

16 Kahit malayo sa Diyos ang isip ng buktot,

abot  pa nila ang tagumpay.

17 Gaano kadalas namamatay ang ilaw ng masama?

Gaano kadalas dalawin ng kalamidad?

Gaano kadalas puksain ng poot ng Diyos

18 at ilipad sila na parang dayami

parang ipa na tinatangay ng ipuipo?

19 Sisingilin kaya sa anak niya ang kanyang pagkakasala?

Parusahan siya mismo upang matuto.

20 Makita nawa ng sarili niyang mata ang kapahamakan;

at inumin niya ang poot ng Makapangyarihan!

21 Ano sa kanya ang sariling bahay,

kung patay na siya,

pagkatigil sa bilang ng mga buwan niya?

22 Matuturuan ba ng sinuman ang Diyos,

gayong siya ang humahatol sa nasa itaas?

23 May taong namamatay habang mala​kas pa,

lubos na panatag at nasa ginhawa;

24 siksik at malusog ang katawan,

mataba ang utak sa buto.

25 Mayroon namang namamatay sa kapaitan,

hindi nagtamasa ng kaligayahan.

26 Ngunit sila’y humihimlay sa alabok,

pare-parehong tinatakpan ng uod.

27 Batid ko ang lahat ng inyong isipin

at ng inyong inaakala tungkol sa akin.

28 Sabi ninyo: “Nasaan ang bahay ng daki​​lang tao?

Nasaan ang kulandong ng tampalasan?”

29 Hindi ba kayo nagtanong sa manlalakbay,

o hindi ninyo naunawaan ang babala nila – 

30 na naliligtas sa kapahamakan ang buktot,

inililigtas siya sa araw ng kasawian?

31 Sino’ng magpapamukha ng kanyang ka​buktutan?

Sino ang gaganti sa kanyang ginawa?

32 Kapag naihatid na siya sa libingan,

magtatanod sa puntod niya ang kanyang larawan.

33 Masarap sa kanya ang lupang malam​bot;

sa likuran niya lahat ng tao’y kasunod;

nauuna ang buong sangkatauhan.

34 Maaaliw ba ako sa salitang walang saysay?

Wala kayong sinabi kundi kasinunga​lingan.

Elifaz: Ano ang silbi ng tao sa Diyos?

22       1 Sumagot si Elifaz na Temanita:

       2 Nakakabuti kaya sa Diyos ang tao?

Sarili lamang ang nakikinabang sa maru​nong.

3 Ano’ng napapala ng Diyos kung matu​wid ka,

• Anong pakinabang kung mapabuti ang iyong daan?

4 Dahil ba sa kabanalan mo kaya ka pinag​sasabihan

at inihaharap niya sa paghatol?

5 Hindi, kundi sa katampalasanan mo,

at sa walang hanggang kasalanan.

6 Sinamsaman mo ng ari-arian, hinubdan

ang kamag-anak dahil sa utang sa iyo.

7 Pinagkaitan mo ng tubig ang nauuhaw

at ng pagkain ang nagugutom.

8 Ang lupa’y sakmal ng nagsisipaghari

at ipinamamahagi sa kanilang itinatangi.

9 Ang mga balo’y pinaalis mong walang dala,

dinurog ang kamay ng mga ulila.

10 Dahil dito nalibot ka ng bitag

at dumanas ng malaking takot.

11 Binubulag ka ng dilim,

tinatabunan ng baha.

12 Hindi ba nasa itaas ng langit ang Diyos?

Masdan ang tayog ng pinakamatataas na bituin.

13 Gayunma’y sinasabi mo: “Anong alam ng Diyos?

Makahahatol ba siya sa likod ng ulap?

14 Parang kurtina ang mga ulap: hindi siya nakakakita

habang naglilibut-libot siya sa langit.”

15 Sumusunod ka ba sa lumang landas

na nilakaran ng mga makasalanan?

16 Bago pa dumating ang kanilang pana​hon,

inanod na sila at ang kanilang pundasyon.

17 Sinabi nila sa Diyos: “Layuan mo kami!

anong magagawa sa amin ng Makapang​yarihan?”

18 Pinuno niya ng mabuti ang kanilang bahay,

ngunit malayo sa kanya ang loob ng buktot.

19 Ikinatuwa ng matuwid ang pagkawasak nila;

nilibak sila ng walang-sala at ang sabi:

20 “Hindi ba inalis ang kanilang kaya​manan

at tinupok ng apoy ang kanilang pama​na?”

21 Makipagkasundo ka sa Diyos;

sa ganito’y mananagana ka.

22 Tumanggap ng kanyang pagtuturo

at isapuso mo ang kanyang mga salita.

23 Kung babalik ka sa Diyos at magpapa​kaaba,

at ilalayo sa iyong tolda ang kasalanan,

24 aariin mong alabok ang ginto,

parang bato ang gintong buhat sa Ofir.

25 Pagkat ituturing mo ang Makapang​yarihan

na iyong ginto at pilak na makinang.

26 Pagkat sa Makapangyarihan ika’y malu​lugod,

at magtataas ka ng mukha sa Diyos.

27 Dadalangin ka sa kanya at maririnig niya,

at tutuparin mo ang iyong mga panata.

28 Magtatagumpay ka sa iyong pasya,

at sisikat ang liwanag sa daan mo.

29 Pagkat ibinababa ng Diyos ang palalo

at inililigtas ang mababang-loob.

30 Pinalalaya niya ang walang kasalanan,

at ililigtas ka rin pag malinis ang iyong kamay.

 23      • 1 Muling tumugon si Job at ang sabi:

        2 Mapait pa ngayon ang aking hinaing.

Paano mapipigil ang aking panaghoy?

3 Kung alam ko lang kung saan siya mata​tagpuan,

Kung makapupunta lang ako sa kanyang tahanan,

4 Idudulog ko sa kanya ang aking usapin

at buong ihaharap ang aking katwiran.

5 Aalamin ko ang kanyang tugon

at mauunawaan ang kanyang sasabihin.

6 Makikipagtalo siya nang walang lakas,

diringgin lamang niya ako.

7 Malalaman niya na makatarungan ang ka​ha​rap niya

at magpakailanman akong maliligtas sa aking hukom.

8 Ngunit pag napasilangan ako, wala siya;

pag napakanluran, hindi ko mapansin.

9 Pag hinanap ko sa hilaga, wala;

pag balik ko sa timog, wala rin.

10 Ngunit alam niya ang aking punta at hinto,

Sa pagsubok niya makikita akong tulad ng ginto.

11 Tinuntungan ko ang kanyang hakbang;

sumunod ako sa kanyang daan; hindi lumihis.

12 Hindi ako sumuway sa kanyang utos;

sa halip ay isinapuso ang kanyang mga salita.

13 Ngunit sino’ng makatututol sa kanyang pasya?

Ang anumang magustuha’y ginagawa niya.

14 Igagawad niya ang kanyang kahatulan

at iba pang balak na sa aki’y nakalaan.

15 Kaya nga lubha akong nasisindak

kapag naisip ko, natatakot niya ako.

16 Pinapanghina ng Diyos ang loob ko,

matatakutin ako sa Makapangyarihan,

17 pagkat hindi ako napatahimik ng dilim,

ng pusikit na karimlang nasa aking mukha.

Bakit hindi nagtatanong ang Diyos?

24
• 1 Bakit nakatago sa Diyos ang mga nangyayari

at hindi nakikita ng maka-Diyos ang kanyang paghahari?

2 Inililipat ng buktot ang muhon ng lupa

at nagnanakaw ng pastol kasama ng kawan.

3 Tinatangay nila ang asno ng ulila

at kinakamkam ang baka ng biyuda.

9 Inagaw ang walang-amang bata;

at sinamsam ang sanggol na sangla.

4 Nilalayuan ng maralita ang daan

at nagsisitago ang mga dukha ng lupain.

5 Parang maiilap na asno sa ilang,

lalabas silang maninila;

nagtatrabaho hanggang gabi

ngunit wala pa ring maipakain sa anak.

6 Sa gabi sila gumagapas sa bukid,

namumulot ng laglag sa ubasan ng masama.

7 Magdamag silang hubad,

at walang damit sa taglamig.

8 Basa ng ulan sa bundok, walang masilungan,

sila’y nagsusumiksik sa mga bato.

10 Walang madamit, hubad silang lumalakad,

gutom habang may dalang pinulot na uhay.

11 Namamalagi silang uhaw

kahit nagpipisa ng olibo’t ubas.

12 Sa lungsod ay dumaraing ang naghihingalo,

napasasaklolo ang sugatan,

ngunit hindi nababalino ang Diyos.

25 • 14 Pagdilim ay bumabangon ang mamamatay-tao

upang pumatay ng dukha at ng mahina.

15 Naghihintay ng gabi ang mapakiapid na may takip sa mukha,

at akala niya’y walang makakikilala sa kanya.

16 Sa gabi gumagala ang magnanakaw

naghahanap ng bahay na maaaring pasukin

na kinilala niya sa araw.

13 Maraming naghihimagsik laban sa liwanag,

nalilihis ng landas na hindi nakikilala

hindi nila alam kung ano ang liwanag.

17 Ang umaga ang pinakamadilim sa kanila,

sa araw sila nagsisimulang  mangamba.

25 Kung iyan ay hindi totoo,

sinong magpapabulaan sa sinabi ko?

      • 1 At nagsalita ang Suhitang si Bildad:

         2 Sa Diyos  ang paghahari at naka​ta​takot na lakas,

na nagtatatag ng kapayapaan sa kaita​a-    san.

3 Mabibilang ba ang kanyang mga hukbo?

Sinong hindi nasisindak ng kanyang tambang?

4 Paano magiging matuwid ang tao sa harap ng Diyos? 

Puwede ba na malinis ang isinilang ng babae?

5 Hindi man maliwanag ang buwan sa harap niya,

wala ring bituing dalisay sa kanyang malas.

6 Ang tao pa kaya – ang kulisap na ito,

ang anak ng tao na isa lamang uod?

       • 5 Nanginginig sa kalaliman ang mga         anino,

nasisindak ang mga tubig at ang doo’y nani​​​ni​rahan.
6 Sa harap ng Diyos ang Sheol ay hubad;

nakalatag na walang takip ang Pagkawasak.

7 Inilalatag niya ang hilaga sa walang-laman,

ibinibitin ang lupa sa kawalan.

8 Binabalot niya sa ulap ang tubig,

at kaya ng ulap ang bigat na dala.

9 Tinatakpan niya ang mukha ng buwan,

binabalabalan ng kanyang mga ulap.

10 Iginuhit niya ang pahalang sa mukha ng tubig at naging hanggahan ng liwanag at karim​lan.

11 Nanginginig ang mga haligi ng langit

at namamangha sa kanyang pagbaba​bala.

12 Hinati ang dagat sa kanyang kapangya​ri​han;

sa karunungan niya’y nalupig si Rahab.

13 Naalisan ang langit sa hangin niya.

Kamay niya ang tumuhog sa tumatakas na ahas.

14 Pahiwatig lamang iyan ng kanyang ka​pangyarihan,

na di naman natin lubos na nabalitaan.

Ngunit sinong ganap na makatatatap

sa dagundong ng kanyang lakas?

• 1 Tumugon si Job:

2 Talagang tinulungan mo ang nag​da​rahop

at tinibayan ang nanlulupaypay!

3 Napayuhan mo ang walang karunu​ngan,

at nagpakita ng pag-unawa.

4 Sino ang kinausap mo

at kaninong espiritu ang nangusap sa bibig mo?

27       1 Nagpatuloy si Job ng pagsasalita:

       2 Habang nabubuhay ang Diyos

na nagkakait ng aking karapatan,

ang Makapangyarihang nagpapait sa aking buhay,

3 habang may buhay pa akong nalalabi

at nasa ilong ko ang hininga ng Diyos,

4 ang labi ko’y hindi magsisinungaling,

ang dila ko’y hindi magiging bulaan.

5 Kailanma’y di ko maaaming tama kayo,

at di ko maitatakwil ang integridad ko.

6 Ipagtatanggol ko ang aking katarungan at di ako mahihiya.

Hindi ko itatatwa ang aking buhay.

7 Nawa’y matulad sa buktot ang aking ka​away

at sa di-matuwid ang aking kalaban.

8 Pagkat para sa masama’y ano pang pag-asa,

pag pinutol ng Diyos ang kanyang hini​nga,

9 Pakikinggan ba ng Diyos ang kanyang tawag 

pag sumapit na sa kanya ang bagabag?

10 Kalulugdan ba niya ang Makapang​yarihan 

at lagi ba niyang tatawagan?

11 Ituturo ko sa inyo ang kapangyarihan ng Diyos;

di ko ililingid ang mga daan ng Maka​pang​​​yarihan.

12 Iyan ay inyo mismong nasaksihan.

Bakit nagsasalita kayo nang walang katuturan?

Sumusunod ang pananalita ni Sofar

13 Ito ang bahagi ng tampalasan mula sa Diyos,

ang mana ng maninikil mula sa Maka​pang​yarihan.

25      18 Isang bula lang siya sa mukha ng tubig;

at isinumpa ang pamana nila sa lupa,

at walang nagpupunta sa kanilang ubasan.

19 Hinihigop ng init ang tunaw na niyebe;

hinihigop din ng Sheol ang makasalanan,

20 at nililimot ng bumuong sinapupunan.

Hindi na nagugunita ang kanyang panga​lan;

at sinisibak na parang kahoy ang kasamaan

21 Biniktima niya ang babaeng walang anak,

hindi kinaawaan ang biyuda.

22 Ngunit may manlulupig sa mga mani​niil;

tumayo man siya, at mawawalan ng buhay.

23 Pinapamanatag muna sila ng Diyos,

ngunit pinagmamasdan niya ang gina​gawa nila.

24 Sumandali silang dinakila, at wala na.

Parang damo silang natuyo’t nawala,

parang ginapas na uhay ng palay.

14 Bagamat marami ang kanyang mga anak,

magugutom sila’t mabubuwal sa tabak.

15 Mamatay rin sa salot ang makaliligtas,

ngunit hindi tatangisan ng asawang maiiwan.

16 Nag-iimpok siya ng pilak na parang ala​bok,

at nagtitipon ng damit na parang putik.

17 Ngunit ang inimpok niya’y mauuwi sa ma​tuwid,

at ang tinipon ay sa di-nagkasala.

18 Nagtatayo siya ng bahay na tulad ng pu​gad,

o gaya ng kubong ginagawa ng bantay.

19 Minsan pa siyang matutulog na mayaman,

at paggising ay wala nang kayamanan.

20 Sa araw ay sasakmalin siya ng takot,

sa gabi ay tatangayin ng ipuipo.

21 Mawawala siya kapagka dinala

ng hanging silangan mula sa kanyang lugar.

22 Binabato siya nang walang kahabagan

at tumatakas siya sa humampas.

23 Palibak na siya’y kanilang papalak​pakan 

at kahit saan siya’y kinakantyawan.

Pinupuri ng mga minero ang karunungan ng Diyos

• 1 May mina ng pilak

at may dalisayan ng ginto.

2 Kinukuha mula sa lupa ang bakal,

at mula sa nilusaw na bato ang tanso.

3 May itinatago ang karimlan,

at nagsasaliksik sa pinakamalayong kalaliman,

sa paghahanap sa dilim ng batong mapanglaw.

4 Naghuhukay ng mga pasukan ang kakaibang mga tao

sa malalayo’t di-tinapakang pook,

at doon gumagawang nakabiti’t umuugoy.

5 Ang lupang pinanggagalingan ng pagkain

ay binabaligtad sa ilalim parang sa apoy.

6 Sapiro roon ang mga bato 

at may ginto sa alikabok.

7 Mga landas na di-nakita ang ibong mandaragit,

at wala pang mata ng lawing nakababatid.

8 na walang palalong hayop na yumapak,

wala pang bumabagtas na naggagalang leon.

9 Sinisibak ng tao ang batong kiskisan,

hinahalukay ang ugat ng mga bundok.

10 Sa paggawa niya ng tunel sa kabatuhan,

nakita ng mata ang lahat ng mahalagang bagay.

11 Hinahanap ang pinagmumulan ng ilog,

at inililitaw ang nakatagong mga bagay.

12 Ngunit saan nanggagaling ang karunungan?

Saan naninirahan ang pang-unawa?

13 Hindi alam ng tao ang daan patungo sa kanya;

hindi iyon nasa lupain ng nabubuhay.

14 Sabi ng kalaliman: “Wala iyon sa akin.”

at ng dagat: “Hindi ko kasama iyon.”

15 Hindi iyon nabibili ng pinakapurong ginto;

ang halaga niyo’y walang katumbas na pilak.

16 Hindi iyon napapalit ng ginto ng Ofir,

ni ng mamahaling onise o sapiro.

17 Wala iyong kahambing na ginto o kristal,

halaga’y di mapantayan ng sarong ginintuan.

18 Hindi mababanggit ang koral at haspe;

higit pa ang pag-abot sa karunungan kaysa perlas.

19 Hindi maitutulad doon ang topasyo ng Cus,

hindi iyon mahahalagahan sa dalisay na ginto.

20 Saan nagmumula ang karunungan?

Saan naninirahan ang pang-unawa?

21 Lingid iyon sa mata ng lahat ng nabubuhay,

nakatago sa mga ibon sa himpapawid.

22 Masasabi lang ng Pagkawasak at Kamatayan,

“Narinig lang namin iyon.”

23 Nalaman ng Diyos ang daan tungo sa karunungan;

siya lamang ang nakabatid ng tahanan niyon.

24 Noong tanawin niya ang dulo ng lupa

at masdan ang lahat sa lilim ng langit,

25 nang tinimbang niya maging ang hangin

at tinakal ang mga tubig;

26 noong itatag niya ang hanggahan ng ulan 

at ang daan ng kulog at kidlat,

27 noon niya tiningnan at tinimbang ang karunungan

at sinuri iyon at siniyasat.

(28 At sa tao ay sinabi niya:

Ang takot sa Panginoon ay karunungan;

ang pag-iwas sa masama ay pang-unawa.)

Binati ako ng nakarinig sa akin

     29   • 1 Nagpatuloy si Job: 

2 Sino ang makapagbabalik sa nagdaang mga buwan,

noong araw na iningatan ako ng Diyos,

3 noong nasa ibabaw ko ang kanyang ilaw

at tinatanglawan ako sa paglakad sa dilim;

4 noong nasa aking kasibulan ako,

at kinakalinga ng Diyos ang aking tahanan,

5 noong kasama ko pa ang Makapangyarihan

at naliligid ako ng aking mga anak,

6 noong gatas ang panghugas sa mga paa ko,

at may langis ng olibong umaagos sa bato!

7 Noon, pag lumabas ako sa pintuang-lunsod

at naupo sa liwasan,

8 ang mga baguntao’y sumasaisantabi

at ang matatandang lalaki’y nagsisitayo;

9 hindi makaimik ang mga prinsipe

at nagtatakip na lamang ng kanilang bibig;

10 pati maharlika ay napapatahimik,

parang ang kanilang dila’y napapagkit.

21 Naghihintay sila’t nakikinig sa akin,

hindi kumikibo habang pinapayuhan ko.

22 Kapag nagsalita ako’y tumatahimik na sila,

natanggap na parang hamog ang aking mga salita.

23 Naghihintay sila sa aking tulad sa ulan,

umiinom ng salita kong gaya ng sa bukal.

24 Halos ayaw nilang maniwalang ngingitian ko;

walang nasayang ni isa sa mga sulyap ko.

25 Nagturo ako ng kanilang daan

at nanguna sa kanila.

Kinilala akong hari ng mga kawal;

nagtutungo sila saan ko man pamunuan.

11 Binati ako ng nakarinig sa akin

at pinupuri ng sinumang nakamasid.

12 Pagkat sinaklolohan ko ang maralita,

ang naulila sa ama at walang nakakatulong.

13 Binasbasan ako ng taong naghihingalo;

inaliw ko ang may dalamhating biyuda.

14 Taglay ko ang katarungan na para kong damit;

ang integridad ko ang aking roba at turban.

15 Naging mata ako ng bulag

at paa ng pilay;

16 ama ng nagdarahop,

at tinanggap ko ang usapin ng dayuhan.

17 Binali ko ang panga ng tampalasan,

at inagaw ang biktima sa kanyang mga pangil.

18 Akala ko: “Matanda akong  mamamatay.

Nang sindami ng buhangin ang araw ko.

19 Umaabot sa tubig ang aking ugat,

at babasain ng hamog ang sanga ko.

20 Kaya laging matatag ang aking luwalhati,

lalaging matibay ang busog ko.”

   30     1 Nililibak ako ngayon ng higit na bata,

     mga anak ng taong ni hindi maitutulad 

sa mga aso ng aking kawan;

2 walang silbi maging ang kanilang lakas:

nanlupaypay na nga at tumakas ang kani​lang sigla

3 dahil sa gutom at kakulangan.

Sila’y pagala-gala sa tigang na ilang,

4 nangunguha sa dawagan ng maalat na ha​laman

at kumakain ng ugat ng retama.

5 Tinanggihan sila ng lipunan 

at itinaboy na parang magnanakaw.

6 Napilitan silang manahan sa yungib,

sa gilid ng bangi’t guwang sa batuhan.

7 Sa mga palumpon ungol nila’y naririnig;

sa mga dawagan sila ay nagsusumiksik.

8 Lahing imbi’t walang dangal sila,

kaya naalis sila sa lupain.

9 Ngayo’y inaawit nila ako at nililibak.

10 Kinasusuklaman nila at nilalayuan.

at niluluran ang aking mukha.

11 Hinamak ako ng walang kabisada’t bokada

12 Sa kanan ko’y nagbabangon ang pulutong,

nagtatayo ng mga tanggula’t bitag.

13 Sinira nila ang aking landas,

sumasalakay sila’t walang pumipigil.

14 Pulu-pulutong, parang sa maluwag na la​gusan,

sila’y dumaragsang dumaan sa mga guho.

15 Inihaharap ako ng mga takot,

tinangay na parang hangin ang aking prem​yo,

ang kaligtasan ko’y naglahong tila ulap.

• 16 At ngayon pumapanaw ang aking sigla,

inaagawan ako ng mga araw ng pighati.

17 Sa gabi tinatagusan ang aking mga bato

at ayaw na matulog ang mga nerbyo.

18 Marahas na sinunggaban ng Diyos ang damit ko,

at sa katawan ko’y ibinidbid ito.

19 Ako’y inihagis sa putik,

at ngayon ay tulad ng abo at alikabok.

20 Tinawagan kita, O Diyos, ngunit walang tugon.

Tumayo ako, ngunit tumingin ka lamang.

21 Pinagmalupitan mo ako, tinugis

na walang awa ng malakas mong kamay.

22 Itinaas mo ako’t  pinasakay sa hangin,

hanggang sa bagyuhi’t ibagsak na parang ulan.

23 Alam kong dadalhin mo ako sa kamata​yan,

sa hantungan ng lahat ng nabubuhay.

24 Hindi ako nagsamantala sa dukha

nang magipit siya’t pasaklolo.

25 Hindi ba’t nakitangis ako sa nasa kagipitan?

Hindi ba nakiramay ang kaluluwa ko sa dukha?

26 Ngunit naghanap ng mabuti, nakita’y ma​sama;

naghintay ng liwanag, dilim ang duma​ting.

27 Laging nababalisa ang aking bituka

sa kapighatiang sumapit sa akin.

28 Natusta akong walang sikat ang araw;

tumindig sa kapulungan at humiyaw lamang.

29 Naging kapatid ako ng mailap na aso,

ang kasama ng mga ostris.

30 Nangingitim ang balat ko;

inaapoy ng lagnat ang mga buto ko.

31 May pighati sa bagting ng aking arpa;

nananangis ang tunog ng aking plawta.

Mag-isa ko bang pinagpasasaan ang aking pagkain?

• 1 Nakipagtipan ako sa aking mga mata

na huwag tumingin sa isang dalaga.

2 Pagkat ano ba ang bahagi ng tao sa Diyos,

ang kanyang pamana mula sa Makapangyarihan?

3 Hindi ba’t kasawian para sa tampalasan,

kapahamakan para sa gumagawa ng masama?

4 Hindi ba niya nakikita ang aking mga daan

at nabibilang ang lahat kong hakbang?

5 Lumakad ba ako sa kasinungalingan?

Nagmadali ba ang mga paa ko sa pandaraya?

6 Timbangin ako sa matapat na timbangan,

upang matalos ng Diyos ang aking integridad.

7 Kung suminsay sa daan ang mga hakbang ko

at naligaw ang hangarin ng puso ko,

kung nagkadungis ang aking mga kamay,

8 nawa’y kainin ng iba ang aking inihasik,

at bunutin ang aking itinanim.

9 Kung naakit ako sa ibang babae,

kung nag-abang ako sa pinto ng aking kapwa,

10 nawa’y gumiling ang asawa ko para sa iba

at may ibang lalaking sumiping sa kanya,

11 (Pagkat sapat iyan upang ikahiya,

isang pagkakasalang lubhang kasumpa-sumpa.)

12 pagkat iyo’y apoy na nakatutupok;

lahat kong ari-aria’y maaaring masunog.

13 Kung nagkait ako sa mga alipin

nang humingi sila ng katarungan sa akin,

14 anong gagawin ko pag nilitis ng Diyos,

pag ako’y inusig anong isasagot?

15 Binuo nga siya sa sinapupunang bumuo rin sa akin;

iisa ang pagkalikha sa atin ng ating ina.

16 May ipinagkait ba ako sa dukha,

may mata ba ng biyudang pinapamanglaw ko?

17 Mag-isa ko bang kinain ang aking tinapay,

at hindi ibinahagi iyon sa ulila?

18 Bata pa ako’y inampon ko na siya;

mula nang dumating ako, tumulong na sa biyuda.

19 May nakita ba akong walang damit na tao

ang dukhang di-dinamtan,

20 at hindi niya ako buong-pusong binasbasan

dahil sa lana kong kanyang ipinagpainit?

21 Kung nagtaas ako ng kamay laban sa ulila

at nanalig ako sa lakas ko’t impluwensiya,

22 nawa’y matangay ang aking balikat

at mabali ang aking kamay.

23 Sumapit nga sa akin ang takot sa Diyos,

at di ko natagalan ang kanyang kamahalan.

24 Nanalig ba ako sa ginto

at nasabi ko: “Ikaw ang aking kapanatagan”?

25 Ipinagbunyi ko ba ang aking kayamanan,

ang aking kapalaran at tagumpay?

26 Pagkakita ko sa ningning ng araw

at sa buwang tumutuloy sa kagandahan,

27 naakit ba ang aking puso sa kanila

at hinalikan ko ang kamay, tanda ng pagsamba?

28 Ito’y pagkakasala ring dapat na hatulan

dahil sa pagtatwa sa Diyos.

29 Ikinagalak ko ba ang kasawian ng kaaway ko?

Ipinagbunyi ko ba ang kanyang kapahamakan?

30 Ni ang bibig ko’y hindi nagkasala

sa pamamagitan ng pagsumpa sa kanya.

31 Kaya sinabi ng sambahayan ko:

“Mayro’n bang hindi nakakain ng karne ni Job?”

32 Walang manlalakbay na natulog sa lansangan,

pagkat bukas sa dumaraan ang aking pintuan.

38 Kung ang lupa ko’y sumigaw laban sa akin

at nanangis ang kanyang mga tudling

39 pagkat kinain ko ang kanyang bunga

nang walang bayad pagkapatay sa may-ari niya

40 nawa’y tinik ang sumibol sa halip na trigo,

sa halip na sebada ay mabahong damo.

33 Nagtakip ba ako sa aking sala,

at itinago ko gaya ng karaniwan,

34 pagkat takot ako sa pakikialam ng kara​mihan,

at nahihiya sa paghamak ng mga tao

kayat nanahimik ako’t hindi na lumabas?

35 O, kung mayro’n lamang dirinig sa akin!

Sumagot ang Makapangyarihan!

Heto ang aking pirma.

Isulat ng nagsasakdal ang paratang sa akin,

36 at dadalhin ko sa aking balikat

o itataling parang turban sa ulo ko.

37 Isusulit ko sa kanya ang lahat kong hak​bang,

at parang prinsipeng haharap ako sa kanya.

Ito ang wakas ng mga salita ni Job.

Ikalawang Bahagi: Namagitan si Elihu

  32     • 1 Sa pagkakitang walang kasala​nan si Job, ang tatlong lalaki ay hindi na nagsalita pa. 2 Ngunit si Elihu, anak ni Barachel na Buzita at kabilang sa lipi ni Ram, ay nagalit dahil sa pagbibigay-katarungan ni Job sa sarili sa harap ng Diyos. 3 Ikinagalit din niya ang pag​ka​bigo ng tatlong kaibigan, yamang sa gayo’y nakondena ang Diyos. 4 Sapagkat sila’y matanda kaysa kanya, matimping naghintay si Elihu, 5 ngunit pag​kakita niya na wala pang sagot ang tatlo, hindi na niya napigil ang galit. 6 Kaya nga nagsalita si Elihu, anak ni Barachel na Buzita:

Ako’y bata at kayo’y makapupong matanda,

kaya ako’y nangingimi at natatakot

at hindi makapangahas magsabi ng nalalaman.

7 Naisip kong dapat magsalita ang katandaan,

at magturo ng karunungan ang maraming taon.

8 Ngunit ang nagbibigay-unawa

ay ang espiritung nasa tao,

ang hininga ng Makapangyarihan.

9 Hindi ang matanda lamang ang maru​nong,

ang nakauunawa ng matuwid.

10 Kaya nga sinasabi ko, makinig kayo;

hayaan din ninyong magpakita ako ng nalalaman.

11 Naghintay ako ng inyong mga sagot

at nakinig sa inyong pangangatwiran

habang hinahanap ninyo ang mga salita.

12 Pinakinggan ko kayong mabuti,

ngunit walang nakapagpakilalang mali si Job,

walang nakapuwing sa kanyang panga​ngat​wiran.

13 Huwag sabihing: “Natagpuan namin ang karunungan;

Diyos, hindi tao, ang nagturo sa amin.”

14 Hindi ko itutuloy ang inyong pangangat​wiran;

hindi ko tutugunin si Job sa inyong paraan.

15 Nanahimik sila pagkat nasiraan ng loob

at kinapos ng sasabihin.

16 Maghihintay pa ba ako

ngayong sila’y nakatayo’t di na kumi​kibo?

17 Sasabihin ko ang aking paninindigan;

magpapakita rin ako ng nalalaman.

18 Pagkat tigib ako ng salita

at inuudyukan ng espiritu.

19 Ang tulad ko’y alak na di makasingaw,

at nagpapapintog sa bagong sisidlang katad.

20 Magsasalita ako upang magluwag ang loob,

magbubuka ako ng mga labi’t sasagot.

21 Wala akong kikilingan,

wala akong pupurihing sinuman.

22 Pagkat kapag ginawa ko iyan,

madali akong kukunin ng gumawa sa akin.

Narinig mo ba ang babala ng Diyos?

33    • 1 Kaya ngayon, O Job, pakinggan mo ang aking pananalita

   dinggin ang lahat ng sasabihin ko.

2 Ngayon bubuksan ko ang aking bibig

at magsasalita ang aking dila;

3 puspos ng kaalaman ang mga salita ng aking puso

maliwanag ang sinasabi ng aking mga labi.

4 Nilalang ako ng Espiritu ng Diyos,

binigyang-buhay ng hininga ng Maka​pang​yarihan.

5 Tugunin mo ako kung makakaya mo,

ihanay ang katwiran mo’t paninindigan.

6 Tulad mo, ako’y nilikha rin

ng Diyos mula sa putik.

7 Kaya wala kang dapat ikatakot sa akin,

hindi ka mabibigatan sa aking kamay.

8 Nagsabi ka sa aking harap

at narinig ko ang iyong mga salita

9 “Matuwid ako at walang paglabag,

malinis ako at walang kasalanan.

10 Ngunit binigyang-sala ako ng Diyos

at itinuring na kanyang kaaway;

11 ipinangaw niya ang mga paa ko

at minanmanan ang lahat kong daan.”

12 Tahasan kong sinasabi, namamali ka,

pagkat mas dakila ang Diyos kaysa tao.

13 Ano’t iyong inirereklamo

na di niya sasagutin ang mga sinabi mo?

14 Masdan, nagbibigay ang Diyos ng babala,

ngunit minsan lamang at di inuulit.

15 Sa pangarap o pangitain sa gabi,

pag ang tao’y mahimbing nang natutulog,

at natutulog sila sa higaan,

16 ang tainga nito’y binubuksan niya

upang bigyan ito ng babalang nakatatakot.

17 Sa ganyan iniiwas niya ang tao

sa paggawa ng masama at sa pagpapa​lalo.

18 Nasasagip niya sa hukay ang kaluluwa ng tao,

at inililigtas sa libingan ang buhay nito.

19 Sa sakit at nadaramang hirap ng kata​wan,

ang tao’y itinutuwid pa rin sa pagka​kahiga;

20 kaya nadidiri siya sa pagkain,

pinakamasarap na’y ayaw pa rin.

21 Nauupos ang kanyang katawan;

at nagiging buto’t balat na lamang.

22 Ang kanyang kaluluwa’y nalalapit sa hukay,

at ang kanyang buhay sa pook ng kamata​yan.

23 Ngunit kung may anghel sa kanyang tabi –

isang tagapamagitan, isa sa sanlibo –

upang ipakilala sa kanya kung ano ang mabuti,

at ibalik siya sa katarungan,

24 kahahabagan siya ng Diyos at sasabi​hing:

“Iligtas siya sa hukay;

nakatagpo ako ng pantubos sa kanya.”

25 At parang bata, mababago ang kan​yang laman,

mananag-uli siya sa kanyang kabataan.

26 Dadalangin siya’t magtatamong-pala sa Diyos;

magagalak siya’t makikita ang mukha ng Diyos.

27 Magpapahayag siya sa mga tao, at mag​sasabi:

“Nagkasala ako, binaluktot ko ang matuwid,

ngunit hindi ako pinarusahan.

28 Iniligtas niya ang kaluluwa ko sa hukay,

at binigyang-buhay: nakikita ko pa ang liwanag.”

29 Ito ang ginagawa ng Diyos sa tao –

makalawa, kahit makaitlong ulit –

30 upang italikod siya sa hukay,

upang maliwanagan siya ng liwanag ng buhay.

31 Makinig ka, Job, makinig sa akin;

manahimik at patuloy akong magsa​salita.

32 Kung mayroon kang sagot, sabihin mo;

pagkat gusto kong malaman mo ang maka​taru​ngan.

33 Kung wala, makinig ka,

manahimik habang tinuturuan kita ng karu​nungan.

 34      1 Nagpatuloy ng pagsasalita si Elihu:

       2 Makinig kayong matatalino sa mga salita ko,

makinig, kayong mga nakababatid.

3 Sinusubok nga ng tainga ang mga salita,

gaya ng pagtikim ng ngalangala sa pagkain.

4 Alamin natin kung ano ang matuwid,

pag-aralan natin kung ano ang mabuti.

5 Sinabi ni Job: “Wala akong pagkakasala,

ngunit pinagkaitan ako ng karapatan ng Diyos.

6 Nadaraya niya ako sa aking karapatan;

bagamat walang sala, ang sugat ko’y wa​lang pag-asa.”

7 Sinong tao ang katulad ni Job,

na umiinom ng kalapastanganang parang tubig?

8 Kasa-kasama siya ng mga buktot

at nanununton sa landas ng tampalasan.

9 Sinabi niya: “Walang pinakikinabangan ang tao

nang kalugdan ito ng Diyos.”

10 Kaya makinig kayong mga taong naka​uunawa.

Walang bahagi sa kasamaan ang Diyos,

malayo sa mali ang Makapangyarihan!

11 Ginagantihan niya ang tao ayon sa gawa nito;

ibinibigay niya ayon sa pamumuhay nito.

12 Talagang walang pagkakamali ang Diyos,

hindi babaluktutin ng Makapangyarihan ang matuwid!

13 Sino ang pinagkatiwalaan niya ng lupa?

at itinalaga niya sa sanlibutan?

14 Kung babawiin niya ang kanyang espi​ritu

at ibabalik sa sarili ang kanyang hininga,

15 malilipol ang lahat ng nilalang

at mababalik sa alabok ang tao.

16 Kung mayroon kang isip, makinig dito.

Pakinggan mo ang aking tinig.

17 Makapamamahala ba ang binabale-wala ang katarungan?

O kinokondena mo ang makapang​yariha’t matuwid,

18 na nagsasabi sa mga hari: “Wala kang kabuluhan,”

at sa maharlika: “Tampalasan ka.”

19 Hindi siya kumikiling sa mga prinsipe

ni nagpapahalaga sa mayaman nang higit sa mahirap,

pagkat lahat sila’y nilikha niya.

20 Namamatay sila sa sandali at yumayao;

sa hatinggabi naghihimagsik ang bayan

at magaang napalalayas ang maniniil.

21 Nagmamasid siya sa daan ng mga tao,

at nakikita niya ang lahat nilang hakbang.

22 Walang karimlan o lihim

na mapagtataguan ng gumagawa ng ma​sama.

23 Hindi siya nagbigay ng taning sa tao

upang humarap sa hukuman ng Diyos.

24 Nababasag niya ito nang walang pag-uusisa

at pinapalitan ito ng iba.

25 Pagkat talos niya ang kanilang kabuk​tutan,

at pinupuksa sila sa gabi.

26 Sinasampal niya silang parang mga ma​sama

sa paningin ng mga tao.

27 Pagkat tinalikuran siya nila

at hindi sinunod ang kanyang mga daan.

28 Lubha nilang sinikil ang mga dukha,

at narinig niya ang daing ng mga iyon.

29 Pag wala siyang kibo, sino’ng magpa​pa​imik?

Pag nagtago siya ng mukha, sinong makaki​kita?

Binabantayan niya ang tao at bansa

30 at baka maghahari ang mandaraya sa bayan.

31 Kung may tampalasang magsabi sa Diyos,

“Naligaw ako ngunit hindi na magka​kasala,

32 Ituro mo sa akin ang di ko nakikita;

nagkamali ako, hindi ko na iyon gagawin pa.”

33 Sa ganyang kaso, magpaparusa ba siya?

Sabihin mo ang nalalaman mo

ikaw na tumatanggi sa kanyang pasya

at akala’y mas may nalalaman kaysa akin.

34 Sasabihin sa akin ng may pang-unawa,

matatalinong taong nakikinig sa akin:

35 “Walang karunungan sa pananalita si Job;

walang tinutungo ang kanyang mga salita.

36 Sa halip ay suriin si Job nang maingat

dahil sa pagsagot na tulad ng mga buktot!

37 Sa kasalanan niya’y naragdag ang paghi​himagsik 

nang mag-alinlangan siya sa kanyang pag​labag

at magsalita ng marami laban sa Diyos.”

Sapagkat hindi sila tumawag sa Diyos

35       1 Nagpatuloy si Elihu at ang sabi:

       2 Tama ba, sa palagay mo, ang nasabi mo

at ikakatwiran ka nito,

3 noong sabihin mong: “Maano sa iyo,

pinipinsala ba kita sa pagkakasala ko?”

4 Sasagutin kita at ang mga kaibigan mo.

5 Tumingala ka sa langit, at tumingin:

higit na mataas sa iyo ang mga ulap.

6 Hindi na pinipinsala ng kasalanan mo ang Diyos,

hindi siya sinasaktan ng marami mong pag​kakasala.

7 At ano ring ibinibigay sa kanya ng kabuti​han mo?

Anong tinatanggap niya mula sa iyong kamay?

8 Tama ka: ang tao ang pinipinsala ng iyong kabuktutan;

tao rin ang nakikinabang sa iyong kabutihan.

9 Sumisigaw ang tao pag lubhang na​sisikil,

at umiiyak pag sinupil ng malalakas sa kanila.

10 Ngunit hindi nila itinanong:

“Nasaan ang Diyos na lumikha sa akin,

na may mga awit ng pagsasayang nari​rinig sa gabi,

11 na pinatuturuan kami sa mga hayop,

na nagpapatalino sa amin sa pamamagitan ng mga ibon?”

12 Kaya tumawag sila at hindi siya tumutugon

dahil sa kapalaluan ng mga masama

13 Walang saysay lamang! Hindi nakikinig ang Diyos,

hindi sila pinakikinggan ng Makapangya​rihan.

14 Lalo na pag sinabi mo: Hindi niya ako naki​kita,

mayroon akong litis sa kanya at naghihintay!

15 At sinasabi mo na walang kilos ang kanyang galit

at hindi niya pansin ang katampalasan.

16 Walang katuturang nagbubuka ng bibig si Job,

walang laman ang marami niyang pangu​ngusap.

Sinusubok ng Diyos ang tao upang ituwid

 36      1 Nagpatuloy pa si Elihu:

       2 Magtiis-tiis ka’t magpapaliwanag ako,

pagkat ipagtatanggol ko pa ang Diyos.

3 Ihahayag ko ang lahat kong alam

upang bigyang-katarungan ang sa aki’y Lumalang.

4 Hindi mali, totoo, ang sinasabi ko,

marunong ngang tao ang kaharap mo.

5 Makapangyarihan ang Diyos,

at hindi nanghahamak ng may malinis na puso.

6 Hindi niya binibigyang-buhay ang makasa​lanan

at ibinabalik ang karapatan ng api.

7 Hindi niya inaagawan ng karapatan ang makatarungan.

Iniluklok niya sa trono ang mga hari

at pinatatag magpakailanman, ngunit pag nagpalalo,

8 ipinapangaw niya sila

at iginagapos sa kapighatian.

9 Saka niya ipinauunawa ang kanilang gi​nawa,

at kasalanan: naging palalo nga sila.

10 Binubuksan niya ang kanilang tainga

at pinapagbabalik-loob sila.

11 Kung susunod sila’t susuko sa kanya,

masaganang magwawakas ang kanilang mga araw

at payapa ang kanilang mga taon.

12 Ngunit kapag di nakinig sila’y mamamatay;

at malilipol dahil sa kawalang-kaalaman.

13 Ang mga naghihimagsik naman, na nagsa​saisip ng poot

at ayaw pasaklolo sa kanilang pagkagipit,

14 sa kasibulan pa sila nalilipol

sa piling ng buktot na mga kasama.

15 Inililigtas ng Diyos ang mahirap

sa pamamagitan ng kahirapan niya,

at tinuturuan sila sa karalitaan.

16 Sa gayundin hinahango ka niya sa baga​bag

at dinadala sa pook na malaya’t malawak,

kung saan may saganang pagkain sa hapag.

17 At huhukuman mo ang tampalasan;

gagawin mong iyo ang katarunga’t pag​hatol.

18 Huwag patangay sa regalo,

at baka malihis ka ng lagay.

19 Hindi ka ba tumawag dahil sa pighati

at sumigaw nang buong lakas?

20 Huwag mong hangarin ang pagsapit ng gabi

para dukutin ang mga tao sa kanilang ta​hanan

21 Mag-ingat sa pagkakasala,

ito ang dahilan kung bakit sinubok ka.

Isang himno sa kadakilaan ng Diyos

• 22 Kaydakila ng Diyos sa kanyang lakas.

Sinong guro ang maitutulad sa kanya?

23 Sino ang nagtakda ng kanyang daan,

o nakapagsabi sa kanyang siya’y mali?

24 Alalahaning ipagbunyi ang kanyang gawa,

na inawit ng maraming tao.

25 Nakita iyon ng buong sangkatauhan,

at kanilang pinagmasdan buhat sa malayo.

26 Dakila ang Diyos, higit sa ating unawa;

hindi nabibilang ang kanyang mga taon.

27 Siya ang umaakit sa patak ng tubig,

at nag-iimbak sa mga ulap.

28 Ibinubuhos ito ng ulap

at ibibigay muli sa mga tao

31 Sa ganito niya pinalulusog ang mga bayan,

na nagbibigay ng masaganang pagkain.

29 Sino’ng makauunawa sa pagkakalatag sa ulap,

sa pagkulog niya mula sa kanyang kulan​dong?

30 Ikinakadkad niya ang mga ulap

at itinatakip sa malawak na dagat.

31 Binubuhat ng mga kamay niya ang kidlat

at inuutusan itong tumama.

33 Binabalaan niya ang kanyang pastol,

at alam ng kawan ang pagdating ng bagyo.

  37      1 Dahil diya’y lumulundag ang puso ko

     at tumatalun-talon sa aking loob.

2 Pakinggan ang dagundong ng kanyang tinig

na gumugulong mula sa kanyang bibig.

3 Pinabubulusok niya ang kanyang kidlat,

na aabot sa dulo ng lupa.

4 Kasunod ang dagundong ng tinig ng Diyos –

ang kahanga-hangang repike ng kanyang kulog.

Hindi niya pinipigil ang bulusok ng kidlat

na nagpaparinig ng kanyang tinig.

5 Ginagawa ng tinig ng Diyos ang mga kaba​balaghan,

ang mga himalang hindi natin abot.

6 Sinasabi niya sa niyebe: “Bumagsak sa lupa”;

at sa ulan: “Umulan ka nang malakas.”

7 Kaya kinukulangan niya ang mga tao

upang maunawaan nila ang kanyang nagagawa.

8 Bumabalik sa lungga ang maiilap na hayop

at namamalagi roong payapa.

9 Lumalabas mula sa taguan ang bagyo,

at mula sa hilaga ang lamig.

10 Sumasapit ang yelo sa hinga ng Diyos

at nagiging matigas ang mga tubig.

11 Inihahagis ng dagim ang kulog,

at nagpapasabog sa kidlat ang ulap.

12 Sa utos niya nililibot ng mga ito ang lupa

at tinutupad ang kanyang kagustuhan.

13 Iniaatas din niya dito na parusahan ang tao,

o ipamalas pa ang pag-ibig niya, at nang​ya​​yari.

14 Pakinggan mo ito, Job;

tumigil at pansinin ang mga himala ng Diyos.

15 Alam mo ba ang pagsupil niya sa ulap,

ang pagpapakislap ng lagim sa kanyang kidlat?

16 Alam mo kung paanong nakabitin ang ulap –

lahat ng himala ng Napakarunong?

17 Ikaw na mainit ang iyong damit

pag pahinga ng lupa sa hangin sa timog,

18 mailalatag mo ba kasama niya ang langit

na sintigas ng salaming yari sa binubong tanso?

19 Ituro mo sa amin ang sa kanya’y sasa​bihin; –

ngunit hindi na makapaglilitis dahil sa dilim.

20 Isinumbong ba sa kanya ang ating sinabi,

nabalitaan ba niya ang mga salita ng tao?

21 Kangi-kangina’y wala kaming maki​tang liwanag

at ang lahat ay pinadidilim ng mga ulap,

ngunit itinaboy ng unos ang mga iyon.

22 May liyab na nagmumula sa hilaga – 

nakatatakot na ningning sa paligid ng Diyos.

23 Hindi natin maabot ang Makapang​yarihan,

na napakadakila sa kapangyariha’t pag​ha​tol;

hindi nang-aapi ang Guro ng katarungan.

24 Kaya iginagalang siya ng mga tao;

sa mata niya’y walang saysay ang mga pan​tas.

Sinagot ni Yawe si Job

38
• 1 Sinagot ni Yawe si Job mula sa unos:

2 Sino itong nagpapalabo sa balak ko

sa salitang walang katuturan?

3 Magbigkis kang tulad sa isang lalaki;

magtatanong ako’t tuturuan mo ako.

4 Saan ka naroon nang itatag ko ang lupa?

Sagot, kung mayroon kang kaalaman.

5 Sino ang nagtakda ng mga sukat niyon?

Sino ang nagbuka ng pising panukat?

6 Saan ibinaon ang mga pundasyon?

Sino ang naglagay ng panulukang-bato,

7 habang nagsisiawit ang mga tala sa umaga

at pumapalakpak ang mga anak ng Diyos?

8 Sino’ng kinulong ng pinto sa dagat

nang iyo’y bumugso mula sa sinapupunan,

9 nang damtan ko iyon ng ulap

at lampinan ng makapal na dagim.

10 At saka itakda ang mga hanggahan niyon

pag-alis ko ng mga pintuan at harang,

11 nang sabihin kong: “Huwag kang lalampas;

dito hihinto ang palalo mong mga alon”?

12 Nakapag-utos ka na ba sa umaga,

o naipakita mo sa liwayway ang lugar nito,

13 upang mahawakan nito ang gilid ng lupa

at mapalayas ang masasama?

14 Saka magtataglay ang lupa ng kulay ng putik

at matitina na tulad ng damit.

15 Ang tampalasa’y pagkakaitan ng liwanag,

at dudurugin ang kanilang palalong bisig.

16 Nalakbay mo ba ang pinagmumulan ng dagat

o nalakaran ang pusod ng kalaliman?

17 Naipakita ba sa iyo ang pintuan ng kamatayan? 

Nakita mo ba ang pintuan ng Anino?

18 Batid mo na ba ang luwang ng lupa?

Sabihin mo, kung alam mo ang kabuuan nito.

19 Saan ang daan tungo sa tirahan ng liwanag,

at saan naninirahan ang karimlan?

20 Maihahatid mo ba sila sa kanilang hanggahan,

at malalaman ang landas sa kanilang bahay?

21 Alam mo. Una kang sumilang sa kanila,

at kaylaki ng bilang ng iyong mga taon!

22 Napasok mo ba ang tinggalan ng niyebe,

o nakita mo ang pintungan ng graniso,

23 na inilalaan ko sa panahon ng kapighatian,

sa araw ng digmaan at pakikipaglaban?

24 Sa anong daan naglalaog ang singaw

at saan ang pinanggagalingan ng ha​nging-silangan?

25 Sino’ng gumawa ng lagusan ng bugso ng ulan

at ng dinaraanan ng buhawi,

26 upang hatdan ng ulan ang lupang ulila

at ang walang-taong ilang,

27 upang patabain ang kaparangan

at maging damuhan ang disyerto?

28 May ama ba ang ulan?

Sino’ng nagsilang sa mga patak ng hamog?

29 Kaninong sinapupunan nagmula ang yelo,

at sino’ng nagluwal mula sa langit sa hamog na nagyelo,

30 noong ang tubig ay tumigas na parang bato

at mabuong yelo ang ibabaw ng dagat?

31 Maigagapos mo ba ang tanikala ng Ple​ya​des 

o makakalag ang bigkis ng Orion?

32 Mapalilitaw mo ba ang Tala sa Umaga

o maaakay ang Oso at kanyang mga anak?

33 Alam mo ba ang mga batas ng langit,

at maitatakda ang mga nasa lupa?

34 Masisigawan mo ba ang mga dagim

upang utusang magpaulan ng kanilang tubig?

35 Mauutusan mo ba ang kidlat,

at magsasabi ba sila sa iyo: “Narito kami?”

36 Sino’ng nagbigay ng pang-unawa

sa ibon at sa manok?

37 Sino ang marunong na makabibilang sa dagim

at makapagtataob nito upang bumuhos ang ulan

38 kung kaya nagdidikit-dikit ang alikabok

at nagiging lusak ang putik?

39 Makapangangaso ka ba para sa leona

at mapapakain mo ang kanyang mga anak,

40 habang sila’y nag-aabang sa lungga

o naghihintay sa kasukalan ng masisila?

41 Sino’ng nagbibigay ng daragitin ng uwak

kapag ang inakay nito’y tumawag sa Diyos

at naglilibut-libot nang walang pagkain?

39
1 Alam mo ba ang panganganak ng kambing-bundok?

at nasaksihan ang pagsisilang ng usa?

2 Nabibilang mo ba ang buwan ng kanilang pagluluwal

at nalalaman ang panahon ng pagsisilang?

3 Nakita mo na ba silang

yumuyukyok at nagluluwal ng anak,

4 lumalakas ang mga iyon at lumalaki sa ilang

hanggang sa iwan nila’t huwag nang balikan.

5 Sino ang nagbigay-laya sa mailap na asno,

sino ang nagkalag dito?

6 Ibinigay kong tirahan niya ang ilang

at ang maaalat na kapatagan.

7 Hinahamak niya ang ingay ng lungsod

at ayaw marinig ang utos ng kutsero.

8 Ginagalugad niya ang kabundukan,

sa parang nito, hangad ang damo.

9 Payag bang maglingkod sa iyo ang mailap na toro,

magpalipas ng gabi sa iyong sabsaban?

10 Tatalian mo ba ang kanyang leeg

at maisisingkaw sa araro’t suyod?

11 Mapapananganan mo ba ang kanyang lakas,

maiiwan siya upang gawin ang trabaho mo?

12 Maaasahan mo bang uuwi siyang mag-isa,

dala ang ani mo sa lugasan?

13 Kasiya-siya ang pakpak ng abestrus

na may magandang balahibo.

14 Iniiwan niya sa lupa ang kanyang itlog,

at pinaiinit iyon sa buhangin;

15 hindi niya batid na maaaring matapakan

iyon o madurog ng mailap na hayop.

16 Malupit sa kanyang sisiw, na parang di kanya;

ang pinaghirapa’y hindi niya alintana;

17 Hindi nga siya binigyan ng Diyos

ng karunungan ni katiting mang pang-unawa.

18 Ngunit sa bilis ng pagtakbo niya,

mahihiya ang kabayo at mangangabayo.

19 Ikaw ba ang nagbibigay sa kabayo ng lakas

at sa kanyang leeg ng buhok?

20 Parang balang siya kung lumundag

at ang halinghing niya ay nakasisindak.

21 Humahalinghing siyang masaya sa parang

at mabangis na ring sumusugod sa labanan,

22 Wala siyang takot o sindak

hindi tumatalikod kahit sa tabak.

23 Kumakalansing ang lalagyan ng palaso

sa tagiliran niya, kasama ng sibat.

24 Sa magulong tuwa niya’y lumilipad ang alabok;

hindi siya mapipigil pag ang trumpeta’y tumunog.

25 Pagtunog ng trumpeta sinasabi niya: Hayo!

buhat sa malayo naaamoy niya ang labanan,

ang ingay at sigaw ng mga punong-kawal.

26 Sa karunungan mo ba lumilipad ang uwak

at nagbubuka ng pakpak patungong timog?

27 Sa utos mo ba tumataas ang lawin

at nagtatayo ng pugad sa kataasan?

28 Sa bato ang kanyang tahanan; doon siya nananatili;

mabatong talampas ang kanilang kuta;

29 doon siya nagmamanman ng kanyang dadagitin,

na kahit sa malayo’y abot ng paningin.

30 Nilalamas ng kanyang inakay ang dugo;

naroroon siya kung saan may bangkay.

40    • 1 Sinabi ni Yawe kay Job:

        2 Susuko ba ang nakikipag​tunggali sa Diyos?

Sumagot ang magtutuwid sa Makapang​yari​han.

3 Tumugon si Job:

4 Paano makasasagot akong mali!

Tututupin na lamang ang aking bibig.

5 Minsang nagsalita, ngayo’y di ako sasagot;

a, makalawa pala, pero ayaw ko na.

Nagpatuloy ng pagsasalita si Yawe

6 At kinausap ni Yawe si Job mula sa unos:

7 Magbigkis ka ng baywang, tulad ng lalaki;

tatanungin kita at tuturuan mo ako.

8 Pawawalang-bisa mo ba ang aking paghu​hukom?

Hahatulan mo ba ako upang mabigyang-matwid ka?

9 Ikaw ba’y may bisig na gaya ng sa Diyos

at napakukulog mo ang tinig gaya niya?

10 Gayakan mo ang sarili ng luwalhati’t ning​ning;

magsuot ka ng karilaga’t kamahalan.

11 Pakawalan mo ang alab ng iyong poot;

tumingin sa mapagmataas at ibaba ito.

12 Hanapin mo’t ibagsak ang lahat ng palalo;

durugin ang tampalasan sa pagkakatayo.

13 Ilibing mo silang lahat sa alabok,

patahimikin sa bilangguan.

14 Kung gayon ako mismo ang magpupuri sa iyo

na maililigtas ka ng kanang kamay mo.

15 Masdan mo ang Behemot,

parang bakang nanginginain sa damo.

16 Tingnan mo ang lakas ng kanyang bala​kang,

ng mga kalamnan ng kanyang tiyan!

17 Parang sedro kung umugoy ang kan​yang buntot,

parang kable ang mga ugat sa kanyang hita.

18 Parang tansong tubo ang kanyang buto,

parang bakal ang paa’t kamay.

19 Siya ang pangunahin sa mga nilikha ng Diyos,

nilalang upang maghari sa mga kasamahan.

20 Nagbubuwis sa kanya ang mga bundok;

at lahat ng maiilap na hayop na naglalaro roon.

21 Nahihiga siya sa ilalim ng mga lotus,

nasasanggahan ng mga tambo ng latian.

22 Kinakanlungan siya ng mga lotus,

pinapaligiran ng mga punong sawse sa pam​pang.

23 Hindi siya natatakot, magngalit man ang ilog

at bumaha man ang Jordan hanggang sa kanyang bibig.

24 Sinong tutusok sa kanyang mata 

o sa kanyang ilong upang siya’y mahuli?

25 Mahuhuli mo ba sa bingwit ang Levia​tan,

o matatalian mo ang kanyang dila?

26 Maitutusok mo ba ang tambo sa kan​yang ilong,

o mapaglalagos ang pangawil sa kanyang panga?

27 Magsusumamo ba siya upang kaha​bagan mo,

o kakausapin ka niya nang malumanay?

28 Makikipagkasundo ba siya sa iyo mag​pa​kailanman

at magiging iyong alipin?

29 Mapapaamo mo ba siyang tulad ng ibon,

o matatalian para maging laruan ng mga dalagita?

30 Tatawaran ba siya ng mga mamimili,

paghahati-hatian ng mga mangangalakal?

31 Matatadtad mo ba ng sibat ang kanyang balat

o ang kanyang ulo ng mga panudla ng isda?

32 Subukin mong galawin siya –

anong pakikipaglaban!

hindi mo na uulitin pa!

41       1 Walang saysay na umasang siya’y magagapi,

pagkat masdan lamang siya’y masi​sindak ka na.

2 Napakabagsik niya kapag nagalit,

at walang makatatayo sa harap niya.

3 Sinong sumalakay sa kanya na hindi nasawi?

Wala sinuman sa lilim ng langit.

4 Di ko na babanggitin ang kanyang paa’t kamay,

ilarawan ang walang katulad niyang lakas.

5 May nakapag-alis ba sa kanyang baluti

o nakatusok sa balat niyang makapal?

6 Sinong nakapagbukas ng kanyang bibig

nakakatakot nga ang kanyang pangil?

7 Likod niya’y hanay ng kalasag –

tulad ng mga batong tinabas,

8 Na napakadikit-dikit

at di mapasok ng hangin;

9 kabit-kabit ang mga ito,

isang kopang walang dugtong.

10 Kumikislap ang kanyang singasing;

parang bukanliwayway ang kanyang mga mata.

11 Bibig niya’y bumubuga ng apoy,

alipato’y nagliliparan.

12 Usok ang nagmumula sa kanyang ilong,

tulad ng singaw mula sa kumukulong kawa.

13 Nakapagsisindi sa uling ang hinga niya,

alab ng apoy mula sa bibig niya.

14 Nasa kanyang leeg ang lakas;

at nagsasayaw ang takot sa kanyang harapan.

15 Matibay ang pagkakatahi ng kanyang ka​lamnan,

matatag, hindi matitinag,

16 tulad ng kanyang pusong sintigas ng bato.

17 Pagbangon niya’y nasisindak ang mala​lakas,

nagsisiurong ang mga alon sa dagat.

18 Walang kakayahan ang tabak laban sa kanya

ni ang sibat, ang tunod o ang palaso.

19 Para lamang dayami ang bakal sa kanya,

ang tanso ay parang bulok na kahoy.

20 Hindi siya mapatatakbo ng mga palaso.

Ang pukol ng bato’y pilantik ng dayami.

21 Sa kanya’y patpat ang pamalong kahoy;

tinatawanan niya ang umuugong na sibat.

22 Sintalas ng bibinga ang kanyang tiyan.

Parang panlugas ang bakas niya sa putik,

23 Pinaaalimbukay niya ang kalaliman,

hinahalo ang dagat na parang kumu​kulong tubig.

24 May maputing bakas siyang naiiwan,

simputi ng uban ang dagat sa likod.

25 Kakila-kilabot siyang nilalang,

na walang katulad sa sangkalupaan.

26 Gaano man kataas, lahat ay takot sa kanya

na hari ng lahat ng mapagpalalong nilalang.

   42    • 1 At sinagot ni Job si Yawe: 

          2 Alam kong makapang​yarihan ka sa lahat,

at wala kang balak na mabibigo.

3 (Itinanong mo: “Sino ang nagpa​pala​bo sa mga balak ko sa salitang wa​lang katuturan?)

tunay na nagsalita ako ng di ko nau​unawaan,

tungkol sa mga kababalaghang di abot ng aking kaalaman.

(4 Sinabi mo: “Makinig ka’t magsa​salita ako,

Tatanungin kita’t dapat kang suma​got.”)

5 Narinig ka na ng aking mga tainga,

ngunit ngayo’y nakita ka ng aking mga mata.

6 Samakatwid, binabawi ko ang lahat kong sinabi,

at sa abo’t alabok ako’y nagsisisi.

Ang wakas ng tula ni Job

• 7 Pagkapagsalita ni Yawe kay Job, bina​lingan niya si Elifaz na Temanita: “Galit ako sa iyo at sa dalawa mong kaibigan pagkat hindi tama ang sinabi ninyo tungkol sa akin, di tulad ng sinabi ng lingkod kong si Job. 8 Magdala kayo ng pitong toro at pitong tupang lalaki, pumunta kayo kay Job, mag-alay ng handog na sinunog. Mamamagitan ang aking lingkod na si Job at hilingin ninyo sa kanyang idalangin kayo. Tatanggapin ko ang kanyang dalangin at hindi ko na kayo hahamakin dahil sa pagsasabi ninyo ng di-tumpak tungkol sa akin, kaiba sa ginawa ng lingkod kong si Job.”

9 Si Elifas na Temanita, si Bildad na Suhita, at si Zofar na Naamatita, ay nagtungo kay Job gaya ng iniutos ni Yawe. Tinanggap ni Yawe ang pamamagitan ni Job.
Dito nagwakas ang kasaysayan ng banal na si Job

10 Pagkaraang maipagdasal ni Job ang kan​yang mga kaibigan, ang kanyang magan​dang kapalara’y ibinalik ni Yawe. Dinoble pa ang dati niyang ari-arian. 11 Nag​sirating sa kanyang ba​hay ang lahat ng kanyang mga kapatid at dating kaibigan at nakisalo sa kanya. Nagpakita sila ng paki​kiramay at inaliw siya sa lahat ng kasa​maang ipinadala sa kanya ni Yawe. Nag​bigay sa kanya ang bawat isa ng isang daming pilak at isang singsing na ginto.

12 Pinagpala ni Yawe ang mga huling araw ni Job nang higit kaysa kanyang mga naunang araw. Nagmay-ari siya ng labing-apat na libong tupa, anim na libong kamelyo, sanlibong pares na bakang nakasingkaw, at sanlibong babaeng asno. 13 Pinagpala rin siyang magkaroon ng pitong anak na lalaki at tatlong anak na babae. 14 Ang unang anak na babae ay pinangalanan niyang Kalapati, ang ikalawa ay Cinamom, at ang ikatlo ay Botelya ng Pabango. 15 Walang iba pang babaeng natagpuan sa buong lupain na maiha​hambing sa kagandahan ng mga ba​ba​eng anak ni Job. Pinagkalooban sila ng mana ng kanilang ama, katulad ng kanilang mga ka​patid na lalaki.

16 Nabuhay pa si Job nang sandaan at apatnapung taon. Nakita niya ang kanyang mga anak at ang mga anak ng mga iyon hanggang sa ikapat na salinlahi. 17 Yumao siyang matanda at puspos ng mga taon.
